
Innleiingsvis tok denne boka til med ein presentasjon av den grunnleggjande kulturen eller mentaliteten i Stord på 1700-talet. Her skal det bli presentert korleis ulike kulturformer kom til uttrykk. Det vil dreia seg om forhold som skulestell og fattigvesen. Også forhold folk imellom vil bli tatt opp, med fokus på kulturmøte mellom ulike grupper i Stord-samfunnet. Dessutan skal me møta stordabuen på bygdetinget og i soknekyrkja. Først av alt skal presten og den kulturen han representerte bli presentert.

… 

Presten

Presten spela ei viktig rolle som religiøs leiar før i tida. Han hadde også makt på mange andre område enn dei som galdt å formidla og forkynna kristen tru. I praksis var det han som leia oppgåver som skulestell og fattigvesen. Presten var som ein far for bygdefolket. Slik var det nok også i stor grad i Stord, men i og med at presten her til tider hadde fleire andre embetsbrør, som til dømes futen i Kårevik, fanst det personar som kunne bli alternative ”fedrar” for stordabuen.

Ein måte å bli kjent med prestane i Stord frå 1720 og utetter, er å lesa kva dei skreiv når dei søkte seg hit som prestar. Kallsbreva gir interessante førsteinntrykk av kva prestemenn Stord-folket hadde buande mellom seg på 1700-talet og inn i det neste hundreåret. <utgå? –meir frå prestebiografiar?>

Det var Thomas Scheen som styrte presteembetet her i 1720. Han hadde på den tid fem år bak seg som sokneprest i Stord prestegjeld. Då han på slutten av året 1714 søkte det ”lille Prestekald” her, gjorde han det med ønskje om heller å ha blitt lektor i Trondheim.
 Søknaden om det ledige lektoratet der nord skreiv han i slutten av oktober. Han oppheldt seg då i København, og hadde gjort det i snart ni månader. Turen til ”kongens by” hadde gått frå Bergen, og arta seg som ei ”død-truende” vinterreise. Det var vanleg at søkjarar til offentlege embete oppheldt seg i København for lettast mogleg å kunna fremja søknadene sine.

Thomas Svendsøn Scheen omtalte seg sjølv som ein fattig og gamal ”Prestemand” frå Bergens stift då han søkte seg til både Trondheim og Stord. Han var på denne tid prest i Aurland i Sogn. Sonen styrte embetet hans der medan han sjølv var i Danmark.
 I søknaden sin om Stord-kallet forsikra Scheen at han av ”inderste Sielens Kræfter skal ved Guds Aands kraftige Bistand tiene min Gud med ald god samvittighed”. På same tid forsikra han også om å leggja alle sin livs- og lekamskrefter ned i å tena kongen med ”ald troskab og oprigtighed”.     

Thomas Scheen sitt virke som prest enda med at han i 1722? blei dømt frå embetet sitt i Stord prestegjeld. Det heile skuldast at han meinte seg å ha blitt forbigått ved utnemninga av ny prost i Sunnhordland. Saka gjekk så inn på Scheen at det har vore meint han tok sin død av henne.

Etne-presten Johan Koren søkte kallet på Stord alt i desember 1722, kort tid etter at Scheen hadde mista det. 
 Han motiverte søknaden med Etne prestegjelds ”ringhed” – med det meinte han at inntektene i det embetet var for små. Særleg galdt dette på grunn av ”min Families tilvext”, skreiv Koren. Difor ville han til eit ”bedre sted … forfløttis”. Biskopen tilrådde søknaden hans, også fordi han hadde tent i Etne i snart ni år, heile tida som ein ”hæderlig Præstemand” med eit skikkeleg ”Liv og Lefnet”, i ”dette ringe Brød paa Landet”. Slik hadde Etne-kallet blitt omtalt då Koren søkte seg dit i 1712, på same tid som han også ønskte å bli kapellan ved domkyrkja i Bergen. Den gongen hadde han fått godord frå svigerfaren, biskop Niels Smed (Schmidt) om at han var ”eet meget got subjectum”.

Koren sende ny søknad sommaren 1724. Då var Thomas Scheen død, og embetet verkeleg blitt ledig. Så lenge Scheen hadde vore i live, var det på grunn av at han heile tida anka avgjerdene om avskjed, ikkje blitt endeleg avklart kva utfall saka hans ville få. Johan Koren bad om kongeleg ”Mildhed” og håpte kongen kunne una han Stord prestegjeld. Til gjengjeld ville nok Gud – ”Kongernes Konge” – igjen løna kongen med sin nåde, meinte Koren. 

Wilhelm Schmidt følgde etter Koren som prest i Stord etter at Koren døydde her i 1742, berre ikring 52 år gamal, men som ein rik mann. Bispesonen Schmidt, som var Koren sin svoger, kom frå Kvinnherad og skreiv i søknaden sin den 5. mai 1742 at han som kapellan der gjennom 15 år hadde streva for å ”vinde Siæle til Gud”.
 Han hadde også lagt vinn på å behalda eit godt samvit i arbeidet sitt. 

Søknaden sin skreiv også Schmidt medan han oppheldt seg i København. Han hadde alt sommaren 1740 reist ned dit. Han opplevde ei dyr tid medan han hadde ”ligget her i Kiøbenhafn”. Søknader hadde han sendt inn på tilfeldige, ledige prestekall. No håpte han at kongen endeleg måtte bønhøyra han. 

Wilhelm Schmidt forsikra i søknaden sin om Stord-kallet at han hadde ”en reen og reedelig” intensjon. Han ville framleis ”befordre” Guds ære og hans ”Menigheds opbyggelse”. Og vedlagt søknaden sin la han ei rekkje attestar som gav han dei beste skyssmål om velgjort prestearbeid i Kvinnherad. Biskop Oluf C. Bornemann meinte Schmidt hadde særlege nådegåver for katekisasjon og opplæring av dei unge. Konfirmantane hans var så fullkomne at betre korkje kunne ønskjast eller krevjast. Presten Frimann i Kvinnherad meinte dei ved overhøyringane let seg høyra med kunnskap ”til Guds Ære og Menighedens Glæde med Berømmelse”. Kvinnherads-presten heldt også fram medtenaren sin som ein god mann på preikestolen.   

Stord sokneprestembete blei av biskopen ved utlysinga i 1742 omtalt som eit av dei ”besværlige” kall i bispedømet. Årsaka til det var dei lange og harde sjøreisene over ”store og farlige” fjordar, særleg til annekssoknene Fitjar og Valestrand. Embetet følgde det berre ganske måtelege innkomer med: 350-360 dalar på det meste som bruttosum.  

Wilhelm Schmidt blei sjuk etter ti år som prest i Stord. I sine velmaktsdagar var han ein god og ”duelig” sjelesørgjar for stordabuen, forsikra biskop Pontoppidan om i eit brev til kongen i 1754.
 

Eric Olsen oppheldt seg i København, på same måten som Schmidt hadde gjort. Det er i kapittel 1 også fortalt at føremannen til Olsen i kallet, Hans Paludan, gjorde det då han søkte Stord-kallet. Olsen sende daterte søknaden sin frå kongens by den 27. november då han søkte det ledige embetet.
 Igjen hadde biskopen andre favorittar mellom søkjarane enn den kongen utnemnde. Førstevalet hans var også ein av dei som stod bispen nærast. Knud Fleischer var sokneprest på Askøy, i tillegg til at han også tente som kapellan ved domkyrkja i Bergen, altså som ein nær medtenar av biskopen. Biskopen heldt også fram to andre søkjarar, dei eine av dei var soknepresten i Fjelberg, Johannes Bruun.

”I allerdybeste Underdanighed bønfalder jeg Deres Kongelige Majestæts Naade om det vacante Størøens Kald i Bergens Stift”. Slik innleidde Eric Olsen søknaden sin. Han klaga seg over at arbeidet hans alltid hadde gitt han og familien magre levebrød. Den gongen han var kateket ved Holmen kyrkje i København gav det embetet ikkje innkomer nok til å underhalda kone og born. Det hjelpte heller ikkje om han tok på seg å vera kapellan ved Vartou, ei heller strekte det til om han heldt preiker i Harboe Frue kloster og i Triniatis kyrkje. Alt dette ”overdrevent Arbejde” samla berre ”de nødtørftigste Smuler” til familien. Noka særleg betring opplevde han heller ikkje etter at han fekk utnemning som prest ved ”Almindelig Hospital”, også i København. Difor avslutta han søknaden sitt med ei bøn om at ropet hans måtte trengja fram til trona på ein slik måte at kongen ville ”skue ned paa en trængende Familie og umyndige Smaa med Miskundhed”. 

Eric Olsen, den av stordaprestane som har vore mest forut for si eiga tid, kunne leggja fleire gode attestar ved søknaden sin om presteembetet på Stord. Hospitalpresten hadde skjøtta embetet sitt med all mogleg flid og ”Nidkiærhed”. Olsen hadde vist seg som ein dyktig og ”retsindig” prestemann. Han var ein god preikar, gudsordet la han fram i eit tydeleg og velordna ”Foredrag”. Han kunne tala ”til Opbyggelse”, gav ungdomen ”nyttig Underviisning” og var eit føredøme for tilhøyrarane sine ”i Levnet og Forhold”. 

Prestesøknader, skrivne før prestane kom hit, kan sjølvsagt ikkje gi noko sikkert bilete av kva personar dei var. Karakteristikkane som blir gitt av desse prestane, anten i attestar eller i seinare omtalar, gir likevel eit inntrykk av kva prestar Stord hadde fram til Eric Olsen blei avsett i 1833. Slik kom Olsen til å dela lagnad med den første av dei omtalte prestane på Stord  etter 1720, Thomas Scheen.

Prestekulturen


Det var vanleg at dei omtalte prestane i Stord prestegjeld på 1700-talet levde her livet ut. I kva grad dei søkte seg bort, er ikkje kjent, men det er rimeleg at fleire av dei gjorde det sidan prestekallet på Stord ikkje var av dei aller rikaste embeta. Til dømes kunne embetsinntektene av Os prestegjeld setjast til 400 dalar i 1757, mot Stord sine 300.
 (***Olsen?) Det var også tilfelle for fleire av dei at tidleg sjukdom batt dei til prestegjeldet her. Tidleg død gjorde også for fleire at det gjerne er litt tilfeldig at 1700-talsprestane på Stord levde tida si ut her. Like fullt er det verdt å merka seg at dei knytte seg ganske sterkt til staden her, til dømes både i form av lang tenestetid og ved at dei kjøpte seg eigedom her i staden for å bu på garden Tyse som var blitt utlagt som ny prestegard etter Nedra Ådland eller Orninggård.

Hans Paludan var den stordpresten som utanom Eric Olsen tente aktivt den lengste tida her. Han kom til Stord etter å ha blitt utnemnt som sokneprest her i 1768, 31 år gammal. Han blei verande til han døydde i kallet i 1792. Kårevik var bustad for han og familien, slik det også hadde vore for føregjengarane hans, Schmidt og Wendelboe. 

Paludan rapporterte i 1781 om kven som høyrde til det som kan kallast kulturkrinsen hans i bygda.
 Han nemnde at han ”lever i Ægteskab”, kona fortel han derimot ikkje noko om. Ho heitte Kristine Lønborg, var også dansk, dotter av ein kapellan i Aarhus. Derimot gir Paludan både namn på og rosande omtale av klokkaren sin, Hans Jacob Paust, ein mann med eksamen artium, busett på Kyvik. Korkje presten eller klokkaren hadde hjelparar, som til dømes ein kapellan eller ein klokkarvikar.   

Paludan nemner også at det fanst seks skulehaldarar og sju prestemedhjelparar i prestegjeldet, utan at han gir opp namna deira. Dei kan knapt reknast til kulturkrinsen hans, men var dei viktigaste brubyggjarane og kontaktledda mellom den prestekulturen Paludan representerte og den bondekulturen dei sjølv stod planta i. 

Andre akademikarar enn presten og klokkaren fanst korkje i soknet eller prestegjeldet. Men presten dreiv i sitt hus undervisning og studierettleiing for fire elevar eller unge studentar – ”Studiosi”. Det var for det første den 16 år gamle Morten Henrich Magnus, stesonen til sorenskrivar Schiøtz. Han blei ”alvorligen holdt til Studeringer”. Læremeister Paludan omtalar han som særs flittig og med gode anlegg. Han hadde dessutan ”et blødt og bøyelig Gemyt” og var dessutan prega av ”smucke Sæder”, oppførte seg både fromt og kristeleg. Presten hadde god grunn til å håpa det beste for han.  

Morten Henrich las saman med Christian Hertzberg, sonen til presten på Bømlo, og Jens Paludan, Stord-presten sin eigen son. Læreplanen deira var ei skuleforordning frå 1775, og dei heldt på med lesestoff som der var tilrådd for femte studieåret. Christian var ein munter og særs aktiv gut, ”til alle sine Sager”, skriv Paludan, og rosar han som både lydig og gemyttleg. Med ”Guds naadige biestand” ville den 13 år gamle guten bli eit nyttig og dyktig menneske.

Om sin eigen son, 11-åringen Jens, ville Paludan ikkje seia noko som kunne føra til mistanke om at det i staden for ”Læreren” var ”den elskende Fader” som førte ordet. Men så pass ytra han om sin eigen og ”eneste Søn” at han hadde hittil ”glædet mig”. 

I tillegg til desse tre, var også ein halvbror til Morten Henrich busett og i skule hjå presten i Kårevik. Peder Schiøtz var berre ni år, men ein gut med godt ”genie”. Dessutan var han både lydig, flittig og elskverdig. I læreplanen Paludan følgde, var Peder starta på lærestoffet for andre året.


Presteenkja Malene Magrete (Magdalena Margretha) Christie, dotter av presten Johan Koren her i Stord, tok Hans Paludan også med mellom dei som kunne reknast til dei geistlege og krinsen deira. Ho budde på den tidlegare admiralgarden Orninggård, men var på denne tid ikkje sjølv eigar av garden sidan ho hadde selt han til sonen Werner Hosewinckel Christie. Paludan nemnde ikkje noko direkte om Orninggård, men uttalte berre om vilkåra hennar at det kom an på kor mykje ho hadde tilbake av sine midlar. Ho hadde pensjon av Tysnes prestekall sidan mannen hennar hadde vore sokneprest der. 

Hans Paludan melde ikkje før enn i 1785 om endringar i samansetjinga av gruppa si. Då kunne han fortelja at sonen hans – ”om Gud vil” – skulle reisa bort for å starta si akademiske utdanning. Elles hadde han bror sin på besøk, nyutdanna og laudabel prestekandidat. Året etter kunne Paludan melda om at han no var gift med Magdalene Cathrine Fleischer.   

Eit viktig nyhende for Paludan var det også då han i 1787 fekk Adam Jalles som personell kapellan. Same året tok svigersonen til klokkar Paust over i klokkarstolen. Knut Torbjørnson frå Eskeland kom også med tida til å bu på klokkargarden Kyvik. Året etter, i 1788, var det nye at sonen Jens blei ferdig med prestestudiet sitt i København. Gjævt var det nok at han kom heim til Stord og blei verande her like til 1791. Det året drog både han og søstera Anne Christence til København, ho fordi ho hadde gifta seg med sjøløytnant Hans Lemming.

Adam Jalles, kapellanen, var den som tidleg i 1793, melde frå om at Hans Paludan var død året før. Paludan hadde vore ”en opbyggelig Mand” i embetet sitt. Det meinte prosten Dithmar Kahrs etter å ha høyrt han preika i Valestrand kyrkje 11. oktober 1775.
 Paludan talte då over skriftordet frå Filipparbrevet 3,8: ”Jeg agter alting Skade at være mod Jesu Christi min Herrens Kundskabs ypperlighed”. Paludan la ut dette bibelverset med vekt på Jesus som mellom anna ”Ævighedens Fader” og ”Faderens Glands”. Han minna også valestrendingane om det ”store Forsoningens Værk” Jesus gjorde. Og Paludan preikte om kor stor nytte kunnskapen om denne forsoninga har. Preika hans synest å ha dreia om ganske sentrale sider ved kristendomen. På den andre sida var Paludan opptatt av kunnskap og rasjonalisme.

Kyrkja

Presten og kyrkja blir gjerne oppfatta som to sider av same sak. Kyrkjelyden var likevel den viktigaste beraren av kyrkja som institusjon i lokalsamfunnet. Sjølve kyrkjehuset var det derimot andre enn kyrkjelyden som hadde ansvaret for etter at kongen selde kyrkjene tidleg i 1720-åra. 

Sjølve kyrkjehuset i Stord var ei steinkyrkje frå mellomalderen, først kalla Årlands kyrkje.
 Ho var ei av dei 20 mellomalderske steinkyrkjene i Sunnhordland, av slike står framleis til dømes Moster gamle kyrkje og Støle kyrkje, den siste i Etne. Både i 1686 og i 1722 blei stordkyrkja omtalt som steinkyrkje. Ho tente som kyrkje for stordabuen til ho blei riven i 1855 og avløyst av den noverande Stord kyrkje, bygd i 1857.

Første eigaren etter kongesalet av Stord kyrkje var oberstløytnant Hans Fredrik Green. Han betalte 560 dalar for kyrkja. Oberstløytnant Green eigde ikkje Stord-kyrkja mange år. Men han markerte seg i løpet av den tida det varte. I 1725 fortalde fleire husmenn at han i kraft av å vera kyrkjeeigar tok arbeid av dei.
 Dette kom i tillegg til det årlege haustedagsarbeidet (?) husmennene hadde på prestegarden. Presteenkja Elisabeth, som hadde vore gift med den nyleg avdøde Thomas Scheen, kravde 12 skilling frå kvar av åtte namngjevne husmenn. Ho fekk gjennomslag for kravet sitt. Det hjelpte ikkje at husmennene forsvarte seg med at arbeidet dei hadde gjort for kyrkjeeigar Green måtte føra til at dei blei ”fri for det arbeide som Sogne Presten til hørte”. Det synest som om militærmannen hadde fått husmennene til å tru at arbeid for han og kyrkja, måtte kunne reknast som godt nok arbeid til også å oppfylla arbeidsplikta deira for prestefolket og prestegarden.

Green reiste også ei anna sak som kyrkjeeigar i Stord prestegjeld – han hadde fått tilslag på alle dei tre kyrkjene, også dei i Fitjar og Valestrand i tillegg til stordakyrkja. Saka galdt ei ku Mikkel Lønning hadde hatt i leige av Stord kyrkje.
 Det heile enda i 1725 med at kyrkjeeigaren heller måtte føra fram kravet sitt mot dei tidlegare kyrkjeverjene Reinert Agdestein og Johannes Nordhuglo. Mikkel hadde gjort rett og skjel for seg ved at han først hadde salta kjøtet av den ihelslåtte ku – ho hadde ”falt udføre og slaget sig ihiel”. Kjøtet var deretter blitt levert til sokneprest Scheen, saman med huda av kua.

Tollarsonen og jekteføraren Rasmus Krag var eigar av kyrkja kring 1750. Han selde unna dei tre gardane eller gardpartane som hadde høyrt til kyrkja: Nedra Eskeland, Kyvik og Søre Tveita. Ved avhendinga av desse gardane, selde han med eigedomspartar i kyrkja.

I 1781 var det bøndene Rasmus Johannesson … og Lars Torbjørnson Eskeland?? … som var eigarar av soknekyrkja i Stord. Det året blei det den 4. februar halde synfaring av kyrkja.
 Presten Hans Paludan var med, saman med dei bygningskyndige bygdemennene Anders Pederson Lundemannsverk, Mats Andersson Vatna, Fredrik Baltserson Vatna og Hans Hansson Ådland.     

Under synfaringa kom det snart opp ein vanleg diskusjon om ansvarsdelinga mellom kyrkjeeigarar og kyrkjelyd. Ved dette høvet galdt det kyrkjeklokka. Ho feila ein eikjeblokk, står det. Truleg galdt det bjelken ho skulle hengja etter.(?) Eigarane av kyrkja meinte at sidan folket brukte klokka utan å betala noko for bruken, var det rimelegast at dei – ”Almuen” – fekk ta seg av og kosta istandsetjinga av klokka. Noka semje kom ikkje i stand under synfaringa, men det blei protokollført at saka måtte avgjerast av ”Stiftets høye Øvrighed”. Klokka var både stor, ”vellydende og kostbar”. Skade burde difor hindrast, viss så skjedde ville neppe ei så god klokke koma opp igjen – ”i vore Tiider”.

Klokkeskaden var den alvorlegaste mangelen ved Stord kyrkje i 1781. Her og der mangla nokre bord eller åsar, ja, i koret ”fattes et Vindue”. Heile korgolvet burde takast opp, like eins trongst den nedste delen av golvet på ”Fruentimmersiden” – kvinnesida – å bli skifta ut.
Kyrkjesynfaringa i 1781 blei ikkje følgt opp dei første åra. Sokneprest Paludan rapporterte i 1782 at etter ”det Syn” som hadde vore året før, ”er siden intet reflecteret paa”. Først ved inngangen til 1785 heiter det at kyrkjene var komne i brukbar stand. Også Eric Olsen kunne i 1796 melda frå om at både Stord kyrkje og dei andre kyrkjene i prestegjeldet var i forsvarleg stand. Kyrkjeeigarane var framleis dei same som i 1781.

Skulen og opplysninga

… fandtes verken Skolefundats eller Skoleholdere

Skulevesenet i Stord prestegjeld blei organisert i 1743.
 I tidlegare lokalhistoriske framstellingar har det blitt sagt at ”Stord var eit av dei prestegjeld som ikkje brydde seg so hardt om skulen”.
 Det treng ikkje bety at folk var uopplyste. Ein sterk kritikar som sokneprest Olsen fortel kring år 1800 at han hadde ”ofte med Fornøielse” blitt overraska over konfirmantar som trass i slett skuleundervisning, hadde lært både å stava og lesa. Dette var dei som utanom skulen fekk hjelp av foreldra, dei borna lærte både å lesa og forstå orda. Det var foreldra å takka, foreldre som sjølv hadde hatt foreldre som lærte dei å lesa skikkeleg. Desse, som også seinare ved ”egen Lyst og Flid” hadde halde lesekunnskapen sin ved like, var vanlegvis også ”nidkiære for deres Børns Underviisning”. Denne tenkjemåten håpte Olsen for ettertida ville bli ”almindelig hærskende blant Land-Almuen”.  

Som den pedagogisk interesserte mannen Olsen var, såg han eit betre skulevesen som vilkåret for å nå dette målet. Her skal det likevel diskuterast om ikkje Olsen har rett i at foreldra si leseopplæring for borna var viktigare enn skulen – i alle høve på 1700-talet. Skildringa av det offentlege skulestellet skal elles både her og andre stader opnast opp i forhold til spørsmåla om kor utbreidd det å kunna lesa faktisk var i stordasamfunnet. For storsamfunnet sin del er det no funne gode grunnar for å tru at allmugeskulen kom til eit land av lesande.
 Det kan tenkjast at fordi om folk slutta lite opp om skuleordninga, betyr det ikkje det same som at dei let vera å sørgja for å læra seg lesa. Det har blitt hevda at motviljen mot skulen truleg ikkje galdt undervisning i og for seg, men heller retta seg mot ei kostbar skuleløysing som ikkje blei oppfatta som relevant.
 Truleg blei den nye skuleordninga oppfatta som eit inngrep i den personlege fridomen. Det var ikkje sikkert at folk var analfabetar fordi om skulen mangla oppslutnad frå dei.   

Skulen i Stord kom i stand i 1743 gjennom utforminga av ein såkalla skulefundas for prestegjeldet. Denne skuleplanen bygde på dei landsdekkjande skuleforordningane frå 1739 og 1741. Dei var i sin tur igjen ei vidareføring av forordninga frå 1736 om konfirmasjonen. Straks lovføresegnene om skulevesenet kom, gjorde stordpresten Wilhelm Schmidt dei frå preikestolen kjende for folket i kvart av dei tre soknene i Stord prestegjeld.
 Særleg vekt la Schmidt på å streka under føremålet med skulelovane, nemleg å gi og fremja forsvarleg kunnskap i kristendom. 

Soknepresten hadde frå Stord med seg Reinert Andersson Agdestein og Peder Mikkelson Lønning då planane for skulen blei lagde. Stord blei delt inn i fire omgangsskuledistrikt, men fekk berre ein einaste lærar. Han skulle ta seg av elevane i alle dei fire distrikta. Desse var elles delte inn slik at det første distriktet tok med gardane frå Mehammar til og med Grov, også medrekna Huglo-gardane som høyrde Stord til, det vil seia Stora Brandvik, Haukanes og Nordhuglo. Det andre distriktet omfatta resten av Nordabygdo, gardane nordafor Vatnaelva og Ådlandsvatnet. Tredje distriktet samla opp gardane Øvra Økland, Stuabygda og dei som ligg frå Leirvik til og med Horneland. Det fjerde omgangsskuledistriktet den eine læraren skulle ha ansvar for, omfatta resten av Utbygdo. Ved inndelinga blei det lagt vinn på at borna ikkje skulle få for lang skuleveg, dei skulle jo følgja med skulehaldaren i omgangen hans frå gard til gard innan distriktet. Av den grunn var talet på hushald noko ulikt mellom dei ulike distrikta.

Lærarløna skulle dekkjast av ein eigen skuleskatt. Til denne skulle både gardbrukarar, husmenn, tenarar, innerstar og andre yta sine bidrag. Presten, klokkaren og kyrkjeeigarane plikta også å delta med skatt. Hjå andre ”som ikke er af bondestand”, skulle presten forhandla fram ytingar til allmugen si skuleordning. Skule skulle elles søkjast av alle bondeborn ”naar de er over 7 aar gamle”.

Den omfattande lokale skuleplanen frå 1743 møtte motstand alt dei første åra etter at han var sett opp og godkjent. Allereie i 1749, då biskop Erich Pontoppidan visiterte Stord, heiter det at folk hadde nekta å betala skuleskatt.
 Og dei tre skulehaldarane i prestegjeldet, ein i kvart sokn, var alle ”afskaffede” for nokre år sidan. Grunnen var at folk andre stader hadde nekta betala skuleskatten og dermed lærarløna. Pontoppidan forsikra om at ingen av naboprestegjelda skulle ”slippe frie mer end de”. Denne bispeforsikringa gjorde at biskopen oppfatta det slik at også stordabuen ”syntes fornøyede”.

Trass i at det stod tilbake å ønskja med den offentlege skuleordninga i Stord, var biskopen likevel rimeleg nøgd med kunnskapen til konfirmantane. Dei fleste av dei kunne lesa og hadde lært seg innhaldet i katekismen om dei tre trusartiklane.(?) Rett nok fortalde presten Schmidt at ikkje få hadde prøvd å ”undflye denne Bogs læsning”, men framfor biskopen var det til og med nokre som kunne heile katekismeboka utanåt. Og ei giftelysten jente som først hadde sagt at ho aldri, ja, i alle høve ikkje på ti år, kom til å læra denne boka, hadde i løpet av åtte veker lese og lært heile innhaldet. 

Opplysningane frå Pontoppidan-visitasen på Stord i 1749 tyder på at det treng ikkje vera nokon direkte samanheng mellom skulestellet og utbreidd lesekunna. Kor flinke konfirmantane på denne tid var til å lesa, er neppe råd å avgjera, men det er på det reine at dei trass alt må ha tileigna seg tilstrekkeleg lesekunst til å ha kunna lært seg katekismen. I alle høve var Pontoppidan fornøgd under eksamineringa si av konfirmantane: ”In examine befandts Ungdommen temmelig vel underviist”. 

Erich Pontoppidan heldt i det heile ”den Norske Ungdom” fram som svært ”nem” og flink til på kort tid å læra passeleg store bøker utanåt.
 Han hevda også at borna forstod det dei pugga: Dei gjorde seg ”got Begreb” om ”Ordenes Indhold”. Dette gav han skulevesenet ein stor del av æra for, med ”Fornøyelse og Forundring” fann han det i god stand på dei fleste stader han besøkte under visitasane sine. 

Pontoppidan meinte faktisk at det norske bondefolket stod framføre folka i dei fleste andre land kva ”Boglige Konster” galdt. Han lista opp mange faktorar han meinte spelte inn, alt i frå den klare luft til fridomskjensla dei norske hadde på grunn av manglande hoveri- eller arbeidsplikt. Nordmannen sin hjerne var ”visselig” ikkje tilfrosen, skriv Pontoppidan, og hevdar at gav ein seg inn i samtale med ein norsk bonde om ”Guddommelige eller Menniskelige Ting”, vil ein bli slått av hans sunne sans, fyndige ord, betydelege spørsmål og kloke, djupsindige svar. Han har ”af Naturen endog mer end mangen anden af sine lærde Videnskaber”, meinte Bergens-biskopen.


Kven som var den første omgangsskulelæraren i Stord, er ikkje kjent. Men i 1750-åra hadde bygda ein tidlegare underoffiser som lærar – det var i tråd med skuleplanen frå 1743 at soknet skulle søkja å få seg andre skulehaldarar enn bondegutar. Carl Frederich Sternberg, som han heitte underoffiseren, klaga seg over både maten han fekk og løna han ikkje fekk.
 Pontoppidan viste til at militærmannen ikkje var van med ”egnens spisning”. Stordabuen møtte opp med ti representantar hjå kapellanen Wendelboe og kravde ein bondegut, ”vant til landets kost”, i staden for Sternberg. Dei lova at kvar ”almuesmand” årleg skulle yta ikkje mindre enn ein heil dalar for kvart barn som i framtida blei opplært til å ”læse ferdig i bog”. For fattige born ville dei sørgja for å svara 12 skilling året, altså berre åttandeparten.(?) Særleg den første summen er klart høgare enn skuleskatten etter fundasen frå 1743, den gongen hadde det blitt fastsett 14 skilling for kvar gardbrukar. Også det var ganske mykje. I det heile prega det skuleplanane for Stord at dei var svært optimistiske, men mindre realistiske – særleg kva finansieringa galdt.

Sjølv om biskopen ikkje lenge etter dette melde at han hadde fått løfte på ein ”beqvem skoleholder af bondestanden”, kom skulevesenet i Stord til å li under skiftande vilkår. Like fullt heiter det fleire gonger om kunnskapen til konfirmantane i bygda at dei greidde seg godt. Dei hadde både lært å lesa og makta ileigna seg den truslæra dei skulle kunna. Dette må mykje ha vore takka vera klokkaren, student Hans Paust. Det var han og presten som stod for undervisninga av konfirmantane. Paust blei både i 1749 og 1783 omtalt i rosande ordelag, også som kyrkjesongar. ”Ungdommen befandtes oplyst”, heiter det ved ein visitas det siste av desse åra.
 Pontoppidan var i 1749 dessutan vel nøgd med salmesongen i Stord kyrkje: ”Almuen af begge Kiøn her frem for de fleste Steder synes vel anført til at siunge offentlig”.

Å syngja salmar utan i det heile å kunna lesa, let seg knapt gjera. Å kunna katekismen kravde også at ein kunne lesa. Det er etter dette gode grunnar for å halda skulevesenet noko på avstand som vilkår for at lesekunsten skulle vera utbreidd. For på same tid som ungdomen i Stord blir sagt å vera opplyst, så stod det ringt til med skulen.

Det var ikkje berre presten som klaga over at foreldre eller husbondsfolk sytte for lite bokleg lærdom til borna eller tenarane sine. Ei sak som kan illustrera ansvaret ein formyndar for mindreårige også hadde for å læra dei lesa, blir illustrert gjennom eit brev til Hans Petateigen i 1769. Det var sorenskrivaren som påtalte manglande opplæring av Ranveig Olsdotter.
 Hans var formyndar for henne. Skrivaren hadde blitt oppsøkt av Ranveig sine slektningar i Hardanger. Dei var opptatt av at Hans hadde vist lita omsut for å setja Ranveig til ”Læsning”. Gjennom dei seks åra han hadde hatt ansvar for henne som verje, hadde han slik sytt lite for å få den no 19 år gamle jenta konfirmert. Dette hadde Hans lete vera å gjera sjølv om det på arveskiftet etter far til Ranveig var sett av 12 dalar til bruk på både konfirmasjonsførebuing og til annan lærdom med tanke på å fremja hennar timelege velferd.

Sorenskrivaren påla Hans Petateigen å sørgja for undervisning til Ranveig slik at ho kunne ”lære sin Christendom” og bli konfirmert. Skrivaren lova vidare godtgjering utover dei 12 dalarane viss det kunne spesifiserast nærare at desse var brukte på ”hendes Lærdom”. Pengar til dette kunne takast av rentene på arvekapitalen hennar etter faren. Skrivaren trua med at både vidare ”Ulejlighed” og ”Klagemaal” ville koma over Hans om han ikkje retta seg etter pålegget om opplæring for Ranveig.

I ein rapport skriven i 1781 av stordapresten Hans Paludan skriv han om skuleordninga i kvart av dei tre soknene i prestegjeldet.
 Rett nok hadde han då han kom hit i 1768 greidd å telja stordabuen til å tilsetja og løna ein skulehaldar. Grunnen var at det her i hovudsoknet i Stord prestegjeld også før hadde funnest "en Art af Skole". Det blir nok sikta til Sternberg og bondeguten som etterfølgde han ved slutten av 1750-åra.

Problema med å dra i gang skulen igjen var større i Fitjar enn i Stord. Best hadde stoda vore i Valestrand der det vandra ein skulelærar omkring då Paludan fekk kallet. I 1774 kunne han melda om at Stord også hadde ”sin omgaaende Skoleholder” i sving.
 Fitjarfolket sa derimot at dei ikkje ville ha nokon skulehaldar. I staden ønskte dei heller sjølv som før å "lære sine børn" lesa - ei svært interessant utsegn. Og Stordapresten innrømde at nokre verkeleg gjorde som dei lova. Men i det store og heile lita han lite på at fitjarbuen ville bry seg noko særs med å setja borna til lesing. I staden måtte borna der nord frå sine tidlege barneår heller arbeida så mykje dei kunne greia. Barnearbeid som dette var nok ganske utbreidd også elles i prestegjeldet, både i Stord og Valestrand. For Fitjar blei det i tillegg klaga over fattigdom, svikt i fisket og misvekst på kornet. Det feilslåtte fisket, ”hvoraf dette Folk mesten ernærer sig”, hadde særleg mykje å seia for at ”Skolevæsenets Fremgang” stansa i Fitjar-soknet.

Presten Paludan lukkast til slutt med å få laga ein ny fundas eller plan for skulen i heile Stord prestegjeld, godkjent litlejulaftan 1777. Denne planen blei rekna som eit tidsskilje av Paludan sin ettermann som prest, Eric Olsen. Før denne skuleinstruksen kom på plass var skulestellet i alle høve for prestegjeldet samla så slett at det var skuld i at Olsen i 1824 kunne seia at han hadde kjent gamle folk som ikkje kunne ”een Bokstav”.
 

Folket sa seg nøgde med skulefundasen av 1777: ”Naar Skole skal endeligen være, kan vi icke tyckes, den kan være bedre”. Ei viktig nyordning i planen var at talet på skulehaldarar blei auka. Stord sokn fekk no to lærarar i staden for som før berre ein. Også talet på omgangsskuledistrikt blei dobla, frå fire til ni for denne bygda. Fem-seks gardar blei høyrande til kvart av distrikta. Det skulle haldast skule i minst fem veker for året, i kvart av distrikta. Ja, i heile prestegjeldet var "intet Sted … saa afsides det jo i det mindste har Skole 5 Uger". Kvar lærar skulle skula 25 veker i året, altså temmeleg nær halve året. For dette var lærarløna 6 dalar. 

Undervisningstida måtte innrettast etter "Almuens og Skoleholdernes beste Leylighed", altså bli tilpassa årsrytmen i jordbruksarbeidet. Det kunne vanskeleg haldast skule i vårvinna, ”naar Folket spadede og besaaede deres Jorder”, eit arbeid som i Stord prestegjeld blei kalla å ”tilvinne”.
 Heller ikkje var det godt å halda skule om sommaren og hausten i høy- og kornhaustinga. Og om vinteren var den tida ulagleg for skulen når ”Folket farer paa Havet” for å fiska ”Vaar-Torsk”. I alle desse arbeidssesongane trongst borna heime, anten for å delta i arbeidet eller for å passa huset medan dei vaksne arbeidde. Og dessutan var skulehaldarane så lite ”aflagde” i løn at dei, som nedfelt i fundasen, ikkje måtte ”betages den Tid” då det kunne vera noko ekstra for dei å tena. 

Heile dette lokale skuleverket var det meininga å finansiera med ein årleg skuleskatt på 8 skilling frå kvar gardbrukar og 4 skilling frå kvar husmann. Dermed var skatten sett lågare enn i dei tidlegare skuleplanane, ganske visst ein god grunn til at planen hadde gått gjennom. Like fullt sleit Paludan med å få inn skuleskatten frå Fitjar. Derifrå var på nyåret 1781 "intet indkommet". Og borna møtte ikkje fram andre gonger enn når læraren kom til garden dei høyrde heime på. Presten sette si lit til futen og dei to skatteinnkrevjarane han kvart år skulle utnemna. Futen viste "Nidkierhed i denne Sag". Presten var tilfreds med at skulen i nesten to år hadde "gaaet gandske ordentligen" over heile prestegjeldet.

Eit år seinare melde stordapresten at han streva meir og meir med å få skulen til å fungera godt. Futen stod på hans side, "uden hvis Velvillighed det snart vilde falde til sit forrige Intet".

Utigjennom 1780-åra skjedde det få endringar på skulefronten i Stord. År for år blir det meldt at skulen var i same "Forfatning" som året før. I august 1791 leverte sokneprest Paludan ein fullstendig "Underretning" om tilstanden for skulen i prestegjeldet. På nyåret 1794 er nyepresten Eric Olsen rapportør. Han melder om at det særleg i "Storens Sogn" har herska "Tvistigheder" mellom skulehaldarane og bygdefolket. For å prøva gjera ende på desse, hadde Olsen levert ut eit samandrag av skuleplanen frå 1777. På det viset skulle skulehaldarane bli klare over kva dei hadde å ta i akt, folket kva dei hadde å krevja. 

Kven skulelærarane var i Stord, teier kjeldene mykje godt stille om. Ei visitasmelding frå 1775 seier det var ingenting å utsetja på to dei "ambulerende Skoleholdere" som då var i sving i prestegjeldet, den eine i Stord sokn og den andre i Valestrand sokn.
 Seks år seinare, i 1781, blir det meldt om i alt seks skulehaldarar i prestegjeldet. Meir rosande ordelag enn kva skulehaldarane fekk, blei presten og klokkaren til del i 1775. Den første, Paludan, var takka vera "Sangvinisk Temperament" ein meister i å øva dei unge i "den saliggiørende Guds Kundskab". Klokkaren, Paust, var "en skikkelig Mand". 

Hans Jacob Paust blei som klokkar etterfølgt av ein skulehaldar. Knut Torbjørnson sat heime på Eskeland då han den 30. oktober 1787 skreiv søknaden sin om å få ta over som klokkar.
 På same tid sende Paust inn avskjeden sin: ”Jeg er nu en gammel Mand, som har tient i Storøens Præstegield som Klokker i 44 Aar”. Etter kvart fall vegane han lange til annekskyrkjene – Paust frykta for ein ”skrøbelig Alderdom”.

Søkjaren på Eskeland fortalde at han hadde vore ”skolemester” i Stord sokn nesten ni år, med andre ord frå kring 1779. (sjekk alder/konf.) Klokkarsøknaden sin forma Knut Torbjørnson som ein lovnad om ”bedre og bedre” å undervisa ungdomen. Presten Paludan attesterte at Knut med flid hadde tatt seg av skulen. Til og med hjå ”vanskelige Folk” hadde han vore ”til Behag”. Knut hadde gode kristendomskunnskapar, var flink til ”eenfoldigen” å læra frå seg og levde dessutan både stille og ærbart. Som klokkar hadde han allereie fått prøva seg. Både prest og kyrkjelyd var vel tilfredse med klokkarkandidaten. Og utnemnt blei han.  

I 1801 var det Ola Olson og Roar Halvorson som var lærarar i Stord – Knut Torbjørnsson nøydde seg med å vera klokkar, busett på Kyvik og no gift med dotter til gamleklokkaren.
 Skulehaldaren Ola var ein ugift mann på 26 år, bondeson frå Hystad. Roar var eit år yngre, heller ikkje han gift, husmannsgut frå eit plass under Dyvik. I 1798 skildra presten Olsen dei skulehaldarane som hadde vore i soknet sidan skulefundasen av 1777.
 Det han skreiv var sikkert dekkande for både Knut, Ola og Roar. Skulehaldarane i Stord var ganske vanlege bondegutar, ikkje annleis underviste enn andre ”deres Jævnlige” som hadde lært å lesa og blitt konfirmerte. Om løna deira opplyste Olsen at dei ikkje alltid hadde fått den fastsette årsløna på 6 dalar til kvar. Presten hevda at fundasen her hadde vore for optimistisk når det blei rekna med at underdekninga i skuleskatten skulle bli finansiert ved hjelp av bidrag over den fastsette ytinga på 4 skilling for husmenn og 8 for gardbrukarar. Heller ikkje gav det nok i skulekassen at ”de faa Familier uden for Bondestanden” i prestegjeldet ”bidrager mere”.  

Av bondegutane som var lærarar kunne det ikkje ventast anna enn at dei berre greidde å læra borna lesa ”ordentligt i Bog”, i tillegg til å gi dei lekse å læra utanåt. Det var umogleg å venta av desse lærarane at dei skulle kunna ”forklare tydeligen for de Unge, hvad de havde lært uden ad”. Og dessutan hadde dei tatt på seg skulehaldararbeidet meir motiverte av å sleppa militærtenesta enn av å ta imot lærarløna. Det var etter Eric Olsen sitt syn, stor trong for å få oppretta ”Seminarier” for skulehaldarar ”hele Landet over”. 

Lærarane, eller skulehaldarane som det heitte den gongen, stod under tilsyn av soknepresten og skulekommisjonen. I dette styret for omgangsskulen deltok også presten sine medhjelparar.(?) Peder Nordhuglo var slik prestemedhjelpar då han døydde i 1795. I staden hans blei "indsat" Trond Rommetveit.
 Ved dei tider var gardbrukaren Trond Sjurson på Nedra Rommetveit ein mann vel 60 år gamal. I 1781 fanst det i alt i heile prestegjeldet sju medhjelparar for presten, to av dei ser ut til å ha halde til i Stord sokn. 

Trond Rommetveit heldt fram som prestemedhjelpar til 1811. Reinert Jensson Horneland er nemnt på same tid, frå år 1800 av. I 1811 er Reinert nemnd saman med to nye medhjelparar: Lars Torbjørnson Eskeland og Jon Tørresson Bjelland. Truleg tok Jon Bjelland over for Reinert i løpet av dette året.  

***

Presten Eric Olsen sette i 1798 opp ein storstilt plan om ein ny ”Skole-Indretning paa Storøen i Bergens Stift”. Planen sin let han trykka i eit tidsskrift som kom ut i København.
 Olsen ønskte å utvida skulen frå berre å konsentrera seg om religionen til også å gi borna undervisning i landbruk. 

Den nye presten hadde funne mange manglar ved skulevesenet i Stord prestegjeld då han kom hit. Han sakna eigne skulehus, men klaga også over mangel på ”beqvemme og duelige Skoleholdere”. I det store og heile var ”Skolevæsenet” i ”en usel og beklagelig Tilstand”. Og slik hadde alltid vore tilfelle, sjølv om Olsen omtalte føregjengaren sin Hans Paludan som ein føregangsmann for skulen. Olsen viste til skulefundasen Paludan hadde fått vedtatt i 1777.
 

Eric Olsen såg mange hindringar for framgang i skulen så lenge omgangsskuleordninga blei praktisert. Dei hyppige skifta av stad for skulen, ofte berre ei halv veke på ein stad, var ein ting for seg. Dette gjorde at ”Tiden til de Unges Underviisning”, blei så altfor knapp.

Eric Olsen ville bøta på den tilbakeliggjande tilstanden i skulen ved å få reist eit fast skulehus i prestegjeldet. Dette kunne setjast opp i tre, men like gjerne i stein, og det på Sævarhagen, staden som fungerte som prestebustad. Ein viktig grunn for at det stod tilbake med skulevesenet, fann Olsen også i dei geografiske forholda.
 Prestavegen mellom kyrkja i Stord og kyrkja i Fitjar skildra han som ”kun lidet passabel”. Høge fjell, bratte kleivar og djupe dalar gjorde denne landevegen i Olsen sine augo lite farbar. I tillegg kom at mange av gardane låg spreidde og heller langt frå kvarandre. Dei 55 gardane i Stord sokn, ”hvorpaa kan boe fra 1 til 6 Mand eller Familier efter Gaardenes Storhed og Godhed”, låg for nokre sin del temmeleg konsentrerte, for andre sin del spreidde utover eit større areal med ”høie Fjelde, nøgne Klipper, Steen, Morads og andet saadant”. Og i tillegg til desse geografiske hindera, kom ”som en uovervindelig Hindring”, snø, storm og uver om vinteren. Dette hindra ofte borna frå å koma fram til skulen.      

Skulelokala stod også mykje tilbake å ønskja når skulen måtte haldast i ”Bondens egen Stue”. Som oftast hadde bonden berre ei einaste stove, og det var helst ei røykstove utan vindaugo. Alt lyset som var, kom inn ljoren i taket. Ljoren var dekt med ei såkalla sjåe (”Siaae”), laga av magehinna frå eit kveg. Sjåa såg ut som ”en udblæst Blære”. 

Det fanst rett nok ein god del gardbrukarar som hadde bygt seg glasstover i staden for dei gamle røykstovene. Sjølv om desse, etter kva Olsen skriv, fanst på ”adskillige Steder” no ved slutten av 1700-talet, var dei ennå ikkje komne i så vanleg bruk at dei fanst hjå fleirtalet av folket. Dermed laut ein nøya seg med dei forholda røykstovene baud. Røykstovene fungerte både som stove og kjøken. Bonden sjølv, kona hans, born og tenestefolk, alle hadde tilhald der, og gjorde sitt til at forholda vanskeleg kunne bli så ”ordentlige” som ein skulle venta i ein skule. Og ikkje nok med dette: Foreldra blanda seg gjerne inn i undervisninga. Dei gjekk som tilhøyrarar i omgangsskulen ikkje av vegen for å ”foreskrive Skoleholderen” koss dei ville ha det. Respekten var til vanleg neppe stor for skulehaldaren, eigentleg ikkje til å undrast over sidan han ofte høyrde til dei mindre ”Formuendes”, ja, kanskje var sonen til ein av bonden sine husmenn.

Skuleungdomen i Stord sokn ville ikkje få særleg store vanskar med å koma fram til det faste skulehuset Olsen ville reisa på Sævarhagen, nærare bestemt på Tysestølen.
 Og innretninga av dette huset, la Olsen ut om. Det fanst nok tømmer på Stord til å reisa det i tre, men som nemnt var han av den meining at det like godt kunne førast opp av den gode muresteinen som fanst her. Denne kalla han ”Tusse-Steen”, eit steinslag som gjorde at lokalbefolkninga burde overtydast om at dei kunne byggja seg like ”beqvemme Huse af Steen” som av tømmer. Sidan det også blei brunne kalk i hovudsoknet Stord, låg forholda for steinhusbyggjing så endå betre til rette. Men Olsen klaga seg over at den gamle vanen med å byggja i tre, gjorde at forslaget om å setja opp skulehuset i stein blei møtt av utsegner som: ”dæ hae me ikke seet; dæ hae me aldrig giort, dæ æ me ikke vane mæ.”

Det skulehuset Eric Olsen ønskte å få opp, trong ikkje bestå av noko anna enn ”en stor rummelig Stue” med ein omn.
 Denne bygningen trong ikkje kosta meir enn halvparten av kva danske skulehus gjorde. Der var det nemleg vanleg at skulehaldaren skulle bu og ha sine eigne rom. Men ein ”Skolebygning paa Storøen” trong ikkje vera av same ”Størrelse og Indretning, som i Sjælland”.

Olsen gjorde også greie for undervisningsopplegget han tenkte seg i det nye skulehuset. Han ville av ”Almuens Børn” ta ut åtte-ti ”gode Subjecter”. Desse elevane skulle så opplærast til å kunna læra andre bokstavane, ”lægge dem til sammen, og læse indenad”. Dette opplegget skulle rå bot på ein utbreidd feil i leseundervisninga, nemleg at borna sat og las i munnen på kvarandre, alt medan skulemeisteren ropte sitt ”læsa no, læsa no”. Heile denne høgtlesinga førte til at borna ikkje lærde seg å stava mange av dei vanskelegare orda. Og det heile blei ikkje betre av at læraren under høyringa av den enkelte elev berre sa dei ordet sjølv, i staden for å la dei ”stave saalænge selv” at dei til slutt las ordet rett. 

Skulehuset på Sævarhagen skulle ”dagligen” bli søkt av alle skulepliktige som budde på gardane som låg nærast til. Det var dei fleste i soknet, skriv Olsen, før han listar opp namna på alle dei 23 gardane han reknar som så nær Sævarhagen at borna derifrå lett kan koma seg til den nye fastskulen.
 Det store fastskuledistriktet med sin eine skulehaldar ville elles ha den fordelen at det blei færre gardar og dermed elevar på dei to skulehaldarane som måtte halda fram med omgangsskule rundt om i resten av kyrkjesoknet.     

Å betra tilstanden i skulen, låg alvorleg på Olsen. Han fortel at han som prest ”har saa ofte befundet hos mine Tilhørere megen Lyst til Guds Ord”.
 Folk med både ”vanskelige og besværlige” vegar til kyrkjes, hadde han sjeldan sakna i ”Herrens Huus”. Og han spora hjå dei ”megen Andagt, megen Rørelse af det forklarede Gudsord”. Derimot stod det ofte tilbake å ønskja kva kristendomskunnskapen deira galdt. Dette skuldast for svak undervisning i skulen. Skuleborna fekk ikkje der nokon ”grundig catechetisk Forklaring over deres Børne-Lærdom”.

Presten klaga seg også over at skuleborna ikkje lærte å skriva og rekna. Han slo fast at det blant ”Bønderbørn findes lige saa nemme og dertil veloplagde Subjecter, som blant Kiøbstædbørn”.
 Fekk dei berre tidleg læra å føra ein penn, ville det ikkje gjera dei ”ubeqvemme til at bruge deres Spade”. Olsen ville gjerne sjølv undervisa dei han fann best eigna til å læra seg å skriva og rekna. Det same galdt den landbruksundervisninga han ønskte å gi frå skulehuset på Tysestølen. ”Ved saaledes at bibringe Ungdommen rigtige og værdige Begreber, kunde en Præst allerbest udrydde hos sin Almue, hærskende og skadelige Vaner og Fordomme, Vantroe og Overtroe; der ellers gaaer giennem Aarhundrede, som Arvegods fra Forældre til Børn.”
    

***

Skulen i Stord var ein til tider haltande institusjon på 1700-talet. Like fullt greidde stordungdomen seg godt når kunnskapen deira i truslære og kristendom blei sett på prøve under visitasar av både bisp og prost. Biskop Johan Nordahl Brun fann til dømes i 1800 ungdomen i Stord prestegjeld tolleg bra.
 Den tilsynelatande motseiinga mellom skuletilstanden og opplysningsnivået er det verdt å søkja nærare svar på. Me vil gjera det ved å spørja kva som kan ha funnest av bøker rundt om i heimane i Stord. I tillegg skal brukast nokre lister som fortel om koss det stod til med lesekunnskapen blant folk i Stord i 1811.

På Nordvestlandet fanst det så mykje bøker i bondeheimane at det er rimeleg å snakka om ein kultur av ”lesande bønder”.
 Nord- og Sunnhordland har blitt stilte opp som område prega av ”uopplyste og ignorante bønder”.
 I perioden 1797-1812 var det bøker å finna i berre 14 prosent av 81 undersøkte arveskifte etter bondebefolkninga i Sunnhordland. Den svake utbreiinga av bøker går saman med at bøndene i Sunnhordland heller ikkje synest å ha vore særleg politisk aktive. Til dømes blei det vald få ordførarar til bønder då formannskapslovene  frå 1837 innførte kommunestyra. I Sunnhordland var også frammøtet ved stortingsvala 1829, 1832 og 1835 lågare enn landsgjennomsnittet. Berre 27 prosent av dei røysterettskvalifiserte møtte fram i Sunnhordland. For landet var snittet 31 prosent.

Det skal seinare drøftast nærare koss Stord innanfor Sunnhordlands-regionen stilte seg i forhold til på den eine sida aktiv interesse for politikk og på den andre sida ein lese- og skrivekultur i bygda. Eit såkalla sjeleregister frå 1811 kastar lys over koss det stod til med lesekunna ved slutten av ein periode prega av opplyste konfirmantar og svake skuleelevar.
 

Salomon Nilsson Haukanes var 14 år i 1811 og kunne lesa ”i Bog”. Han hadde dessutan lært seg første parten av truslæra. Brita, søster til Salomon, var 11 år. Ho las også ”i Bog”. Den eitt år yngre søstera Dordi kunne lesa, ho med. Herborg Olsdotter og Sønneva Johannesdotter på Nordhuglo var berre åtte år, men hadde begge to tatt til med å lesa. Eit par 15-åringar på same garden var så lesekunnige at dei var komne til andre parten av katekismen. 

Det førekom at born yngre enn åtte år hadde tatt til med å stava og lesa. Lars Salomonson på Øvre Eskeland var berre sju år, men hadde starta med lesing. Også om den jamgamle ”Maritte” Pedersdotter på Lundemannsverk heiter det at ho las ”i Bog”. Åtteåringen Torbjørn Bertelson Solhaug heldt seg derimot til ”Abeseen” – ABC-en. Lensmannsdottera Brita Hermannsdotter Haga var berre sju år, men hadde også tatt fatt på boklesing. Det fanst fleire sjuåringar som var byrja med å tileigna seg lesekunsten. Dessutan hadde seksåringen Peder Anfinnson på Ådland også starta å lesa, som den yngste i soknet.   

Anstein Lohndal har summert opp innhaldet i sjeleregisteret frå 1811 på denne måten: ”I heile Stord sokn er det etter sjeleregisteret 186 born i aldersgruppa 7-15 år som ”læser i Bog”, og for 100 av desse er det ikkje oppført meir. Me får ingen ting vita om korleis det står til med lesekunsten deira. Mesteparten av desse 100 skuleborna som ”læser i Bog”, er å finna i aldersgruppa 8-12 år. Til saman 86 skuleborn, dei fleste i aldersgruppa 12-15 år, har lært noko av katekisma utanboks. 54 born kan første parten (dvs. dei ti boda), 24 også andre parten (dvs. dei tre trudomsartiklane), medan åtte born kan tre partar eller meir. Berre tre born kan heile katekisma.”

Sjeleregisteret frå 1811 kan samanliknast med eit tilsvarande dokument frå 1800.
 Begge desse registra var elles utarbeidde for biskopen ved visitasane hans i Stord desse to åra. Også i 1800-registeret er det gjort merknader om at born heilt ned i sjuårsalderen var starta med å ta seg fram ”i Bog” eller ”Abc”. Seksåringen ”Sidsele” på Børtveit ”staver”. Ho var dottera til enkjemannen og gardbrukaren Hans Torson der på garden. Om dei tre andre borna i familien  heiter det i rubrikken om ”hvad de unge kand læse” at eldsteguten Tor på 11 år kunne lesa i bok og var komen til det sjette bodet. Niåringen Halvor kunne også lesa i bok. Åtteåringen Johannes kunne for sin del lesa ”Cattekismus”. Husmannsguten Ola Pederson under Grov var ein av desse seks-sjuåringane i Stord i 1800 som hadde tatt til å stava i ABC-en. Dei hadde nokre lesestykke igjen før dei kunne få same attesten som Magreta Sebjørnsdotter på 14 år frå same garden som eine læraren, Dyvik. Om henne er det merka at ho kunne lesa ”godt i Bog”.  

Leselistene frå 1800 og 1811 gir inntrykk av skulen i Stord fungerte godt ved dei tider. Alle i skulepliktig alder blir kommenterte og ser for kvar og ein ut til å ha kome godt i gang med lesinga. Det var elles framleis dei same lærarane som ti år før som stod for undervisninga. Dei søkte på denne tid om å få meir i løn.
 Presten Olsen rådde til at dei skulle få 9 riksdalar i staden for dei 6 dalarane dei truleg hadde etter gamle skuleplanar. Prosten gjekk imot lønsauken og dermed beheldt lærarane Ola Hystad og Roar Dyvik same løna som før. Kor lenge skulen fekk ha desse lærarane er ikkje sikkert kjent, men i alle høve ein av dei blei seinare avløyst av Svein Sveinson frå Toraplasset under Bjelland. Om stordlærarane heitte det i 1817 at dei var ulastelege, men med ”middelmaadig dannelse”.     

Sjeleregistra eller leselistene frå tidleg 1800-tal gir diverre ingen informasjon om lesekunnskapen til den vaksne og konfirmerte delen av bygdefolket. Men det mangla ikkje på bønder som kunne både skriva og lesa skrift, skreiv futen Koren i 1797, rett nok om forholda for heile Sunnhordland samla sett.
 Ei heller inneheld leselistene noko om koss det stod til med skrivekunna blant elevane. Rekning er like unemnt som skriving. Slike fagtilbod kom først i betre ordning utover 1800-talet, endå om skrivekunna også er grunn til å rekna med ei viss utbreiing av før skulevesenet blei bygt skikkeleg ut med pliktig skrive- og rekneopplæring.

Skulelovsrevisjonen frå 1816 la grunnen for ein betre skule, og blei lokalt prøvt følgt opp av Stord-presten Eric Olsen. I sin iver auka han skuleløna og dermed skuleskatten, noko som ikkje fall heldig ut for ein prestemann som alt hadde somt å stri med i forholdet sitt til bygdefolket.

Bøker

Ein måte å finna ut meir om lesekunsten og opplysningsgrada i Stord på 1700-talet, er å spørja kva som fanst av bøker rundt om i heimane. Utan at alle arveskifta som blei offentleg avhaldne er undersøkte, kan det påvisast at folk i Stord eigde eigne bøker.  

I eit arveskifte på Haugland i Fjellgardane frå 1744 fanst det både ein huspostill, ei bønebok med tittelen ”Den Bedendes Kiæde”og ei salmebok ”med grov Stiil” – det må tyda at ho var storstila. Eit par år seinare var det skifte i eit dødsbu på Petateigen. Her fanst ”Brochmands huspostille”. I 1753 hadde ein avdød i Bordavikjo vore eigar av ei bok med tittelen ”Skat over ald Skat”. Vedkomande eigde også ei salmebok. På Nordhuglo eksisterte i 1761 både Møllers huspostill og ei preikesamling med ”Linderoths Prædikener”. Dessutan hadde dei på denne garden noko så uvanleg som ei ikkje-religiøs bok, nemleg forordningar utgjevne under kong Christian den femte. Eit arveskifte frå Nysæter i 1768 fortel også om ein eigar av fleire bøker: Bibelen, Brochmann sin huspostill og dessutan ei salmebok. Året etter skiftet på Nysæter, kan det også dokumenterast ein postill på Lønning. I 1772 låg Bibelen igjen som ein av gjenstandane etter personen det blei halde skifte etter på garden Agdestein det året. Tre år seinare dukkar det fram ei heil lita boksamling på Nedra Økland: Forutan gjengangaren ”Brochmands huspostille”, fanst både ei salmebok forutan bøker med religiøse titlar som ”Bedendes Kiæde”, ”Bibelsk Kjærne”, ”Livsens sande Vej”, ”Himmelsk Herredag” og ”Christendoms Øvelse”. Boka som derimot merkar seg ut på Nedra Økland i 1775 er den som ber tittelen ”200 Kiæmpeviser”. Kven denne samlinga av kjempeviser handla om, får me derimot ikkje vita noko om. 

Sunnhordland folkemuseum har ei samling med gamle bøker. Sigurd Haugsgjerd studerte kring 1950 dei bøkene som samlinga den gongen bestod av. Han ville finna ut kva sunnhordlendingane hadde lese frå 1600-talet til 1800-talet.
 Dei bøkene undersøkjinga galdt utgjorde 253 band, alle ”innsamla frå bygdene kring i Sunnhordlandsbygdene”. Av denne boksamlinga var 52 band komne frå tidlegare eigarar i Stord, altså om lag femteparten. Men berre til ein enkelt stordabu åleine kunne 31 av banda tilbakeskrivast, nemleg til skulelæraren og dagbokskrivaren Peder Lundarstøl. 

Religiøst lesestoff var det mest utbreidde mellom boktitlane på museet. Tre fjerdepartar kunne reknast til denne kategorien. Den siste fjerdedelen spreidde seg ut på heller små samlingar av bøker om historie og fortidsminne, landbruk, songlære og musikk, lovsamlingar og lærebøker.

Av enkeltbøker komne frå Stord, reknar Haugsgjerd opp fleire, men dei fleste er trykte på 1800-talet og av mindre interesse i spørsmålet om bokkultur og lesekunne hundreåret før. Ein bibel frå ikring 1740 har høyrt heime på Lundemannsverk. (reg.nr. 209) Av andre 1700-talsbøker kan nemnast fire Kingo-salmebøker, innleverte av Peder Lundarstøl frå Stord. Same mannen har også hatt eksemplaret av Franckes huspostill frå 1718. (reg. 685) Frå Lundarstøl er også innkomen ”Ungdommens Postille”, trykt i 1741. (reg. 703) Den same Lundarstøl har også levert inn fire eksemplar av Pontoppidans forklaring. Ei handskriven bok inneheld ”Fortaler” for bruk i både bryllaup og gravferd. Denne skriv seg derimot truleg frå 1800-talet.

Boksamlinga på Sunnhordlands-museet utfyller det som elles kan finnast om utbreiing av bøker i Stord tilbake til 1700-talet. Samlinga gir likevel ikkje inntrykk av nokon sterk lokal bokleg kulturen her i det hundreåret. Bøkene på muséet stadfestar derimot at boklesarane helst heldt seg til religiøs litteratur og då i form av reformatorisk eller pietistisk litteratur.
 

Mellom folk utanom bondestanden i Stord var det fleire enkeltpersonar som heldt seg med mykje bøker. Ein av dei var tollaren Christian Holberg Gran i Kårevik. Ein annan var sokneprest Johan Koren, som då han døydde i 1742 eigde bøker og manuskript for til saman 30 dalar.



Fattigvesenet

I motsetning til for skulevesenet som blei organisert ikring 1740 gjennom lovar for heile landet, skjedde organiseringa av eit offentleg fattigvesen gjennom kongelege forordningar for kvar av landsdelane. For Bergen stift kom forordninga i 1755, 14 år etter den første for Akershus stift, men meir enn 30 år før Kristiansand og Trondheim fekk sine forordningar for regionane som sorterte under desse stifts- eller bispebyane. 

Kong Kristian 6. skal ha hatt ganske personlege opplevingar frå noregsbesøket sitt sommaren 1733 å byggja på då han eit par år seinare tok initiativ til å få gjort noko med tigginga og fattigdomen han hadde sett under rundreisa si.
 Kongen hadde dei fleste av stadene han drog, sett samlingar av ”Betlere”. Forordninga for Bergen by og stift frå 1755 hadde ”Betleriets Afskaffelse” som det uttrykte målet. Det var altså tigginga som skulle avskaffast. Men i botn for forordninga låg spørsmålet om korleis ein skulle sikra at unge og ”lause” folk tok seg teneste og fast arbeid.
 Mangel på tenarar og spørsmål om ordna forhold kringom i bygdene, var to forhold som hadde meir å seia som bakgrunn for fattigforordninga enn å sørgja for underhaldet av dei verdige trengjande.
 Og i å reisa desse spørsmåla fram til embetsverk og kongemakt, spela bønder og bygdefolk ei politisk rolle. 

Fattigforordninga sette opp detaljerte reglar for kven som skulle reknast som rette fattige. Andre fattige enn desse skulle straffeforfølgjast om dei gav seg ut på tiggarstigen. Ordninga med fattig- eller omgangslegder blei innført som den vanlege forsytingsforma for dei rette fattige på landsbygda. Kyrkjesoknene skal delast inn i legder. Der skal ein fattig går på omgang, frå gard til gard etter ei nærare fastsett legdsrute. Fattigarbeidet skal leiast av ein kommisjon, med medlemer som for skulekommisjonen: Soknepresten, eventuell kapellan, presten sine medhjelparar mellom bøndene forutan to andre ”Sognemænd”. Dermed fekk bygdefolket fleirtalet også i denne kommisjonen. Den lokale fattigkommisjonen skulle rett nok formelt vera underordna ein overkommisjon med sete i Bergen. Der var med berre byfolk og sentrale embetsmenn. I røynda kunne overkommisjonen lite gjera viss ikkje dei lokale fattigkommisjonane følgde opp forordninga.

Alt året etter at forordninga kom, blei det halde eit møte mellom prestane i Sunnhordland og futen i tillegg til forvaltaren av godset som høyrde til Rosendal baroni.
 Dei frammøtte ønskte å fastsetja ein felles standard og strategi for iverksetjinga av det kongelege påbodet om dei fattige. Det blei sendt ein del spørsmål til overkommisjonen. Av desse er det særleg grunn til å merka seg at møtelyden problematiserte kor god legdsordninga eigentleg var for fattige, sjuke og skrøpelege menneske. Burde ikkje sengeliggjande fattige bli verande i same hus eller bu i eigen heim og der få det stell og tilsyn som trongst?

Det er kjent at etter møtet i 1756 kom arbeidet i fattigkommisjonane i sving rundt om i Sunnhordland, såleis i Etne, Tysnes, Fjelberg, Skånevik og Kvinnherad. I Stord prestegjeld ser det ut til at forordninga blei ”blankt oversedd”.
 Dette blir stadfesta av futen Ulrich Wilhelm Koren som i mars 1799 skreiv at fattigforordninga frå 1755 eigentleg aldri hadde kome i synderleg orden, korkje i Stord prestegjeld eller i heile Sunnhordland. Systemet med omgangslegder var etter Koren si meining lite tenleg. Koren gjorde ei lang utgreiing om fattigforholda og dei økonomiske vilkåra for folk i Sunnhordland og Hardanger.

I Hardanger var alt som det skulle vera etter forordninga om fattigstellet. Dette skuldast vesentleg to forhold. For det første gifta ingen seg der utan anten å ha eit husmannsplass eller eit gardsbruk å slå seg til på. Difor vandra det i Hardanger omkring ein "graahærdet Sværm" av gutar og jenter, nett som munkar og nonner i katolske land. For det andre gav sjeldan eller aldri folk noko til tiggarar frå deira eiga bygd. Var det ein tiggande frå ei framande bygd som melde seg, blei han straks ført ut og først forlaten utanfor Hardangers grenser. 


I Sunnhordland er forholda langt annleis, skriv futen Koren. Dei gode fiskeria hadde ført til ei 

mengde giftarmål og mange store familiar. Giftarmålsskikken heldt fram sjølv om fisket 

svikta og havet blei lokka, som ein kalla det. 

Kva skulle folk no gjera når "Føden" var blitt høgst vanskeleg å få. Dei rike gardbrukarane, 

som ikkje var mange, ville ikkje lenger halda daglønarar. Dei mindre velståande 

gardbrukarane kunne ikkje ta inn slike arbeidarar på dagløn. Koren spurde kor ein mann, 

sitjande i ei jordlaus hytte med kone og fire til seks born, no skulle gjera av seg? Jo, i teorien 

var svaret greitt: Han skulle sjølvsagt arbeida. Men når ingen ville ha han for dagløn og "intet 

faaes af Søen", kva då? Ein eller to dagars løna arbeid i løpet av veka gav maksimalt 16 

skilling. Det strekte langt ifrå til å "føde og klæde Kone og Børn hiemme". Men så kunne vel 

kona sjølv arbeida? Jo då, men med å spinna, sy, strikka, lappa og koka, og i tillegg sjå etter 

borna sine, "ofte som Svanger", har ho jo arbeid nok heime. Og begge foreldra kan ikkje på 

ein gong gå frå borna for å arbeida hjå framande ein heil dag. 

Alt dette gjer at mange ikkje kjem utanom "Tiggerie". Og "Almuen er saa vandt derved, at de 

giver i Guds Navn, endog ofte til den uværdige – ja til den de selv ved, ey burde gives – saa 

herligt er det for Menniskene at kunde benytte sig af Frihed". Men alt sett under eitt: Det var 

betre at folk tigga enn at nokre av dei blei sende rundt på legd.

Koren tok Stord prestegjeld som eksempel. I staden for å akseptera at 100 menneske gjekk om og tigga, ville ein få 30 som verdige til å bli legdslemer. Desse ville så bli tatt frå familiane sine, "eller fra deres Hytte, og Lagt paa Lægd, 6 Uger hos Peder, 8 Uger hos Paul etc.". Både Per og Pål ville sjølvsagt bli fornærma, den eine over likninga, den andre over legdslemen han fekk å ta imot. "Den gode Peder og hans fromme Kone" gir den fattige legdeomvandraren "taalelig" god behandling, "uagtet megen Vanskelighed findes hos ham foraarsaget af Alder, Smerter etc.". "Hos Poul viiser han samme Vanskelighed, de taaler det ikke, behandler ham haardt, og giver ham iblandt den Føde som han, for sin Svaghed er fraraad at nyde".  

Koren spør seg om ikkje legdslemen  helst ville føretrekkja si eiga usle hytte. Der naut han likevel ikkje "en hver Mund fuld Mad" med eit hånleg ord, "som i Pouls Hus". Og ikkje sat han i vegen for born, ei heller skygga han for lampen, ikkje hindra han husarbeidet "ved gamle Fortællinger" og ikkje fekk han høyra når han bad om mat han tolte at "han kunde spise af det han bragte til Gaards".

Sunnhordlands-futen såg at det låg for mange lenkjer på legdeordninga, både på den som må 

"yde" og den som må "nyde". Og kva så med dei 70 som ikkje fekk noka legd, desse 

uforsiktige som utan jord eller plass har gifta seg og sit med små born? Dei må trass i alle 

forbod ut på tiggarstigen. Men med legdeordninga vel etablert med "hver Lægds-Lem paa sin 

Lægd", tenkjer jordamannen og kona hans berre på legdslemen dei er blitt pålagde å halda hus 

for "sine visse Uger". Betlaren må gå trøystelaus bort. Sukkande møter han same lagnaden 

overalt. Resultatet blir at nauda veks med "Hunger og Elendighed og Sygdom, som sammes 

uadskillelige Følger". 

Koren meinte ein måtte innsjå at ved å redda dei 30, styrta ein 70 i fortviling og ulykke. Han 

hevdar at erfaringa viser at det beste er ikkje å ha legder. Folk vil vera frie og heller gi 96 

skilling av eigen vilje enn 1 skilling av tvang. "Den som har nogen Menneske-Kundskab, 

troer ieg bekrefter denne Sætnings Rigtighed", skriv den engasjerte futen, og konkluderer 

med at det korkje for heile Sunnhordland eller berre for Stord prestegjeld bør opprettast noko 

fattiglegdssystem. Det heile vil berre "føde mer Ondt end godt af sig". I staden ønskte Koren 

at presten Olsen, når "en eller anden særdeeles Nødlidende fantes", kunne gjera det kjent for 

folket frå preikestolen. Så skjedde andre stader. Presten burde heller enn å ivra for 

legdsordningar "opmuntre Folket til Goddædighed, saa er ieg overbeviist om Folkets Godhed 

og Følsomme Hielp", skreiv Koren.

Trass i at han rådde frå å organisera legder, viste futen avslutningsvis til at fattigforordninga 

frå 1755 stod ved lag. Dermed hadde vel heller ikkje stiftamtmannen anna å gjera enn å be 

sokne- eller fattigkommisjonen i Stord prestegjeld om å setja forordninga "saavidt mueligt i 

fuld Efterlevelse" i prestegjeldet. Sjølv fekk han leva med at "saa vil Tiden lære om alt 

foranførte af mig er noget med eller ey".

Det lange brevet Koren skreiv om tilstanden for det organiserte fattigstellet i Sunnhordland generelt og Stord prestegjeld spesielt, hadde bakgrunnen sin i at presten her i Stord, Eric Olsen, no verkeleg ville ta eit tak for å få fattigvesenet sett i stand etter forordninga frå 1755. 

Det finst fattigrekneskapar frå 1799 og nokre år framover. Desse rekneskapane gir oss innblikk i korleis omsorga for dei fattige var organisert i Stord sokn og prestegjeld. Fattigkassa var felles for prestegjeldet, like eins fattigkommisjonen som verka som eit felles styre for prestegjeldet. I fattigkommisjonen hadde presten med seg lensmannen og presten sine medhjelparar. I tillegg var det frå kvart sokn eit par bygdemenn til med, dei blir kalla fattigkommisjonærar. For Stord sokn er det snakk om Lars Torbjørnson Hystad og Anfinn Otteson Ådland i tida frå 1800 til 1804. I 1811 var Jens Reinertson, truleg Horneland, og Anfinn Pederson Tveita ”FattigComisar”-ar.. For dei tok to nye over same året: Peder Larsson Langeland og Jakob Andersson Tveita. I 1815 var desse løyste av med Gudmund Gudmundson Økland og Reinert Olson Høyland.

Fattigkassa sine inntekter og utgifter blei haldne frå kvarandre soknevis. Slik sett heiter det til dømes i rekneskapen for 1799 at den felles kassa ved starten av året utgjorde noko meir enn 92 dalar. I løpet av året kom det inn ikring 16 dalar i såkalla tavlepengar frå Stord hovudsokn. Tavlepengane blei samla inn i kyrkja, i eigne fattigtavler, eit slag kollektbøsser som blei sende rundt i kyrkjebenkene. På same måten som i stordakyrkja blei det også samla inn tavlepengar i Fitjar og Valestrand. Slik kom desse inntektspostane til å utgjera dei største for fattigkassa, i alle høve dette året. Nokre bøter og gåver kom i tillegg som inntekter for denne kassa, som også blei kalla ”Sogne-Cassen” – soknekassa.

Tavlepengane blei i 1799 saman med bøte- og gåveinntektene, delte ut soknevis til ”Sognets Fattige”. Dei fattige det her er tale om, var andre enn dei som gjekk omkring på legd. Legdsordninga var i praksis ei naturalyting, ein skatt som blei svara i form av at legdslemene fekk hus, mat og losji rundt om på gardane. Dermed kom ikkje denne ytinga fram i fattigrekneskapen. 

Dei fattige i lokalsamfunnet har altså blitt delte inn i fleire grupper gjennom presten Olsen og den lokale fattigkommisjonen si organisering av eit offentleg fattigstell i prestegjeldet og sokna ved slutten av 1700-talet. Dette var i tråd med fattigforordninga.(?) Dei som fekk utdelt tavlepengane i 1799, var den gruppa som blir kalla almisselemene. I tillegg til desse og legdslemene, fanst det også andre fattige. I 1800 blei det tatt opp eit eige offer i Stord kyrkje, i tillegg til innsamlinga av tavlepengar gjennom året. Dette kyrkjeofferet var nesten like stort som tavlepengane det året. Offerpengane blei delte ut til andre fattige enn almisselemene, altså til ei tredje gruppe av fattigfolk, utanom både legds- og almisselemene.   

Heile føremålet med organiseringa Eric Olsen gjorde av dei lokale fattigforholda, var å få i stand legdsordninga i prestegjeldet. Etter få år måtte han og fattigkommisjonen konstatera at dette ikkje ville lukkast. I rekneskapen for 1804 blir det opplyst at legdsordninga ikkje har fungert det året, kanskje gjorde ho det heller ikkje året før. Olsen hevdar at det er for ”Tilfældigheder” å rekna dei grunnane som gjer ”Lægds Indrettningerne” uråd å setja i verk. Men åra etter, like fram til rekneskapen for 1815, heiter det at for legdsordninga er forholda dei same som før. Kva problema botna i, blir det ikkje sagt noko om. I praksis betyr dette at ingen lenger gjekk på legd i heile prestegjeldet. Dermed var ein tilbake til utgangspunktet kva legdevandring galdt, nett slik futen Koren hadde argumentert for.

Tilstanden var like fullt langt betre enn på 1700-talet sidan det no i dei tidlege 1800-talsåra jamt og trutt blei samla inn og delt ut pengar til dei fattige. I 1812 blei det igjen haldne eigne offer i kvart sokn til dei fattige. Sidan noka legdsordning ikkje lenger fanst, var det berre almisselemer og andre fattige å dela ut pengane til.     

Fattigkommisjonen fekk også i stand ei fast ordning med betaling av det som blei kalla kontingentar for folk i prestegjeldet som ikkje høyrde til bondestanden. Slike ytingar kom første gongen inn i 1804, og kom til å liggja på same nivået for seinare år. Presten Olsen ytte sjølv 1 dalar for året 1804. Futen var like god, 1 dalar han med. Vidare betalte prostinne Christie på Orninggard 4 mark, enkja etter futen Langsted i Kårevik 3 mark og til slutt klokkaren med 2 mark. Somme år kunne det koma inn bra med pengegåver til fattigkassa. I 1810 gav futen Budtz 5 dalar, utanom kontingentbetalinga si. Også fleire bønder gav så det mona: Samson Rommetveit med 3 dalar, Størk Kårevik med det halve forutan Ola Mattiasson Valvatna, Kristi Hystad og Anfinn Person Tveita 1 dalar kvar. Mindre enn dalaren gav Anders Kårevik og Jens Reinertson Horneland. 

Det lokale, offentlege ansvaret for dei fattige var på mange måtar ei minimumsløysing. Av og til kom det opp saker som gjorde trong for hjelp utanfrå heilt nødvendig. Eit slikt tilfelle skreiv futen Hans Langsted brev om den 18. desember 1799.
 Langsted var av den tidlegare futen, amtmann Koren, blitt informert om at det fanst ein praksis for utgiftsdeling i sosiale fattigsaker som det aktuelle tilfellet. Vanlegvis blei halvparten betalt av den lokale fattigkassa. Den andre halvdelen blei så dekka av amtet (stiftet –sic! ?), altså det som seinare blei kalla fylkeskassa.    

Den aktuelle saka galdt barnet til den blinde Anna Matsdotter Vatna. Presten Olsen ville som formann i fattigkommisjonen ikkje betala noko ut for underhald av barnet før det var avklart med dei overordna, regionale styresmaktene. Anna hadde fått barnet året før med marinesoldat og ungkar Lars Larsson Litlabø. Korkje ho eller han eigde noko til å ta seg av barnet med. ”Gamlefuten” Koren hadde tatt seg av barnet for å redda det frå ”Undergang”. 

Husmannen Anders Haldorsson og kona Siri Torbjørnsdotter på Langelandstreet blei overtalte til å ta imot barnet. Dei godtok 9 dalar – ein låg pris – i betaling for det eine året dei tok seg av barnet for. For tida deretter lova foreldra til barnefaren å oppfostra det.

I fattigrekneskapen for 1799 står det at halve godtgjersla for pleie av barnet til Anna Vatna verkeleg blei betalt ut til husmannsfolket på Langelandstreet. Det er uvisst koss det seinare gjekk med barnet. Ved folketeljinga i 1801 hadde plassfolket på Treet under Langeland inga veslejente buande hjå seg. Anna sjølv er truleg identisk med den Anna Matsdotter som budde på Kattatveit i 1801, som 42 år gamal tenestejente. Barnefaren Lars heldt til på Øvra Litlabø det året, også han framleis ugift, 26 år. 

Utgifts- og ansvarsdelinga mellom lokal- og regionplanet peika framover mot det som også kom til å bli ei vanleg ordning mellom kommunen og fylkeskommunen etter den nye lokalstyreforma med formannskapslovane frå 1837. Men i somme saker ser det ut til at den lokale fattigkassa slapp å yta noko. Eit par slike saker skriv seg frå 1806 og 1807.

Husmannskona Guro Olsdotter under garden Grov var spedalsk. Det blei søkt ”det Høye Stifts gunstige Foranstaltning” om hjelp til å få plass for Guro på spedalsksjukehuset i Bergen, St. Jørgens hospital.
 På skipreidetinget for Føyen den 8. mai 1806 hadde Guro si sak vore fremja av lensmann Herman Haga. Han fekk fram vitnemål om at denne kvinna, ”formentlig over 40 Aar”, hadde lide av den spedalske sjukdomen i fleire året. I den siste tida hadde sjukdomen ”tiltaget meget”. Presten Olsen attesterte at Guro og mannen Peder Johannesson berre hadde ”et ringe Husmandsplads her i Storøens Hoved Sogn” og difor var ”meget fattige Huusfolk”. Guro hadde sist deltatt i altergangen i stordkyrkja hausten 1805.  

Også då husmannen Svein Sveinson under garden Bjelland sat åleine igjen med eit nyfødd barn etter å ha mista kona si på barselseng, vende fattigstyret i Stord seg i 1807 til Bergen og stiftamtmannen for å få hjelp med oppfostring av barnet første leveåret.
 Formannen i fattigkommisjonen, Olsen, gjorde igjen klart at behaldninga i fattigkassa på berre 35 dalar tålte ikkje å kosta det ”spæde barns Opdragelse hos Fremmede”. Olsen meinte at folk i slike tilfelle no vanlegvis forlanga frå 16 til 20 dalar. Det enda med at barnet blei sett bort til ei husmannskone for eitt år mot 12 dalar i godtgjersle. Igjen blei det søkt om hjelp utanfrå med tilvising til at husmannen var fattig og også han busett på ”et saare ringe Plads”. Dessutan var det for tida vanskeleg for han å oppdriva arbeid. Dermed fall det ikkje lett for han å ernæra dei to andre større borna i tillegg til også å ta seg av det nyfødde, morlause barnet. 

Dei nye forliksråda – og bygdetinget

Bygdetinget var ein sentral institusjon i det gamle bygdesamfunnet (sjå band 1 …). Oppgåvene til tinget var stort sett som før, men seinare skal me gjennom å fokusera på ei større rettssak frå ikring år 1814, visa korleis bygdetinget fungerte på denne tid. 

Eit nytt rettsorgan kom i tillegg til bygdetinget ved slutten av 1700-talet. Forliksråda blei 

oppretta i 1797. Dei blei lenge kalla forlikskommisjonar. Det viktigaste føremålet deira var å 

redusera saksmengda i dei høgare retts- eller domsinstansane, der bygdetinget var lågaste nivå 

over forlikskommisjonane. Forlikskommisjonane skulle avlasta dei vanlege tinga som lokale

domstolar og slik gjera rettargangen smidigare og meir i takt med nye krav til rettsstellet.

Den andre marsdagen i 1797 uttalte futen Koren seg om kven som burde bli leiarar for dei nye 

rettsorgana rundt om i futedømet.
 Utgangspunktet hans var at det til å fylla leiarverva fanst 

godt med aktverdige menn i både Sunnhordland og Hardanger. Større problem kunne dei 

territoriale forholda skapa. Prestegjelda fall ikkje saman med skipreidene. Der fanst ”de 

Skibreeder som henhører til 2, 3 ja 4 Præstegield, og de Præstegield som henhører til 

forskiellige Skibreeder”. I Stord prestegjeld var det slik at Stord sokn høyrde til Føyen skipreide, Fitjar til Våg skipreide og Valestrand til Fjære skipreide. Slik var inndelinga i store trekk, sjølv om somme enkeltgardar i dei tre soknene høyrde til andre skipreider enn dei nemnde. 

Koren meinte at dei det blei reist forlikssaker mot, måtte få møta i det forliksdistriktet dei budde i. Og kva avstandar galdt, laut ein finna seg i at nokre kom til å få over fire mils veg til prestegardane kringom. Han rekna med at det kom til å bli der dei ulike forlikskommisjonane oftast kom til å ha møta sine. Og dei fleste prestegardar låg sentralt, dei ”nermer sig midten af Præstegieldet”.  

Det ville vera heilt uproblematisk å få forlikskommissærar utanfor bondestanden. For Stord var forslaget frå Koren sokneprest Eric Olsen. Heller ikkje mellom bøndene skulle det eigentleg falla vanskeleg. Det mangla ikkje på bønder som kunne både skriva og lesa skrift. Koren uttalte seg her for heile futedømet – utan å gjera noko unntak for Stord. Og dei fleste av dei lese- og skrivekunnige bøndene blei også rekna som ”agtende og reedelige Mænd af den øvrige Almue”. Det einaste atterhaldet Koren laut ta var at han ikkje for visst kunne kjenna ”den Fidem de har blandt Folket”. Det kunne henda at enkelte han trudde var ”beqvem” til vervet i røynda var ”en sødtalende Ræv” utan tillit hjå dei som verkeleg ”kiender ham nøye”. Alt dette kunne avhjelpast ved at den såkalla hovud- eller førsteforlikskommissæren – oftast presten – fekk koma med forslag på bønder eigna til å vera med i leiinga av kommisjonen som ”Freeds Stifter”. Koren kjende ikkje godt nok alle rundt om i det store embetsdistriktet sitt med ”over 30 Miiles Circumference”.

Den bonden som saman med presten skulle vera med i kvar av dei nye forlikskommisjonane, burde etter Koren sitt syn ikkje bu for langt borte frå presten og prestegarden. Mange av dei bønder han visste om som kunne eigna seg til forlikskommissærar, gjorde det. Desse burde få sleppa. Koren meinte nemleg det ville vera urimeleg å ”tvinge en Bonde, som ingen anden Nærings Vej har end sine Hænders Daglige Slæb, at hefte nogle Dage i hver Maaned, med at rejse til, være i, og rejse fra Commissionen”.

Ulrich Wilhelm Koren kjende nok den bonden han kom med forslag om som ”mest duelig til Freeds Mægler” for Stord prestegjeld. Det var tale om Johannes Nilsson Haga. Sonen hans, Hermann Johannesson, blei elles nokre få år seinare utnemnt til lensmann for stordabuen, i Føyen skipreide.

Det første møtet i forlikskommisjonen for Stord prestegjeld, som den gongen også omfatta Fitjar, blei halde den 7. juni 1797 i Sævarhagen, hjå sokneprest Olsen.
 Presten førte inn eiden om som forlikskommissær å prøva ”befordre mindelig Foreenig” mellom partane i dei sakene som kom til å koma føre i forlikskommisjonen. Det same gjorde også Johannes Nilsson, som i protokollen kallar seg Selevigen etter ein stad på Haga. 

Forlikssakene kom fram gjennom åra til å bli mange. Protokollane er fulle av store og små saker, oftast mindre gjelds- eller andre pengesaker. Men den første saka som var føre – den einaste på det første kommisjonsmøtet – var ganske uvanleg. Den unge kvinna Inger Halvorsdotter Vikanes hadde klaga sjølvaste lensmannen inn for forlikskommisjonen. Ho hadde tent hjå han i to-tre år og ville ha tenesteløn utbetalt. Men lensmann Jens Jensson Eldøy møtte ikkje, og saka måtte utsetjast.   

Det kunne gå ganske livleg og temmeleg heitt for seg i forlikskommisjonen. Det hende at partane "ryger sammen med Vrede, Skieldsord og knyttede Næver", heiter det i den eine rettssaka som her skal trekkjast fram mellom dei mange som gjennom åra var framme på bygde- eller skipreidetinget for Føyen (Føyno) skipreide. I løpet av denne saka kom elles den eine av partane i saka til å bli avløyst som forlikskommissær. Eiler? Hagerup tok over for Eric Olsen. 

Sokneprest Eric Olsen hadde møtt den innstemnde Peder Haldorson Kyvik i forlikskommisjonen før rettssaka mellom dei to tok til på tingsamlinga den 15. mars 1814. Saka mellom dei var ei injurie- og æressak. Olsen meinte det heile var eit angrep både på æra og embetet hans. Forsøket på forlik hadde mislukkast i forlikskommisjonen. Bakgrunnen for saka var to trykksaker, det eine litle heftet skrive av pastoren og det andre eit tilsvar frå den rike Kyvik-bonden. 

Det var den 13. februar 1813 Eric Olsen i Sævarhagen daterte skriftet sitt på 24 sider, med tittelen ”Underretning om de Uroligheder som høres at herske paa Storøen imellem Præsten og Almuen”. Olsen sette også ein undertittel som viste til at skriftet hadde ”med Forsvar baade for Almuen og Præsten” – subjektivt vurdert av presten sjølv. I trykksaka tok Olsen opp mange forhold i den konflikten som gjennom fleire år hadde eksistert mellom han og kyrkjelyden. Han let skriftet sitt trykkja fordi han kjende det som si tunge plikt å ”redde min Ære, førend jeg nedstiger i min Grav”.

I skriftet sitt peikte Olsen ut Peder Kyvik som ein hovudmann i den motstanden som fanst i kyrkjelyden mot yting av presteoffer, den såkalla offerskjeppa (… kilo) havre. Denne ytinga hadde presten etter lova rett på. I 1811 og 1812 gjorde han det kjent både på kyrkjebakken og tinget at offerskjeppa måtte bli betalt av alle og einkvar. Noko anna ville han ikkje lenger tolerera. Men då ytinga skulle svarast på tiendebua den 26. november 1812 var det ingen av gardbrukarane i Stord som hadde skjeppa med. Olsen meinte det var rein bondemotstand, i alle høve skuldast det ikkje økonomi. Det fanst mange gardbrukarar i Stord med ”store Rigdomme”.

Presten prøvde på fleire måtar å få inn offerskjeppa. Det enda med at han kalla inn for forlikskommisjonen sju menn i soknet. Dei fekk saka utsett for å samla og samrå seg med alle gardbrukarane i Stord. Og på den avtalte ”Samlingsdagen” innfann ei stor mengde av allmugen seg på Leirvik. Presten møtte ikkje der, men meinte at nokre av leiarane mellom folket var skuld i at det fleirtalet som ville betala, blei overtalte til ikkje å gjera det. 

Etter Leirvik-møtet, som enda resultatlaust for presten, syntest han at han ikkje kunne la vera å varsla bondeleiarane inn for forlikskommisjonen. Og mellom desse var ”Peer Kyvig” ein hovudmann. Men også lensmann Herman Haga, Reinert Horneland, Johannes Tveita og Jon Bjelland blir nemnde på namn i det trykte heftet. Dette var menn med nokså godt kjent ”Anseelse og Rigdom”, meinte Olsen. 

I forlikskommisjonen utfordra presten først Peder eller Per Kyvik. Ordvekslinga mellom dei viste at dei såg ulikt på lova. Noko forlik kom ikkje i stand, korkje med Kyvik-mannen eller nokon av dei andre. I skriftet sitt sette Olsen på trykk at han rekna motpartane sine for å vera folk som korkje hadde forstand eller evne til å gå rettens veg. 

Ei vesentleg side ved saka om offerskjeppa var at pengane hadde minka sterkt i verdi på denne tid. Presten meinte at dette måtte kompenserast. Han ville ha i pengar det ei skjeppe havre for tida kosta. Elles var det ei kompliserande side av striden at offerskjeppa blei kopla til det meir friviljuge presteofferet. Bøndene såg desse to ytingane saman, som alternative ytingar. Presten heldt dei frå kvarandre og meinte at begge delar skulle svarast. Han godtok ikkje at folk kunne nøya seg med å ofra og dermed meina seg fri for å yta offerskjeppa.

Forsvarsskriftet frå Peder Kyvik går ikkje berre i rette med spørsmålet om offerskjeppa, sjølv om det var den saka som var knytt sterkast til Kyvik-bonden. Først av alt skriv han at lokalbefolkninga ”med største Forundring” har erfart at herr Olsen har gitt ut skriftet sitt. Det kunne ikkje sikta til anna enn hans ”egen Almues ufortjente Bebreidelse”, sjølv om han også ville rettferdiggjera seg sjølv.      

Peder Kyvik kommenterer alle desse forholda som Olsen hadde skrive om i tillegg til ytinga av offerskjeppe: Prestegardsforholda, fisketiende og husmennene sin haustings- eller arbeidsdag på prestegarden. Om offerskjeppa meinte Peder Kyvik at folket var i sin fulle rett når dei sa at offerskjeppa skulle presten få så snart han slutta med å krevja offer i tillegg. Dette var det standpunktet dei hadde inntatt under samlinga på Leirvik. Der hadde Peder til liks med presten ikkje vore, men Kyvik-mannen ville, om han hadde vore til stades, ha støtta folkemeininga der. Han skriv så i skriftet sitt.

I skriftet sitt kom også Peder Kyvik med fleire utsegner som nok kunne oppfattast av presten Olsen å gå på æra hans laus. Peder meinte striden om skjeppa og offeret var driven av prestens ”Begjerlighed og Trættelyst”. Han viste til at dersom folket hadde følgt lova like strengt som Olsen gjorde med offerskjeppa, måtte det også blitt slutt med gåvene folk gav presten utover det dei skulle ved truloving, jordfesting, brurevigsel, konfirmasjon, dåp og mødrers kyrkjegang. Om folk slutta med desse prestegåvene ”saa vilde Offerskjeppen lidet forslaae”. Peder ønskte at presten tenkte over dette, og håpte at ”Gud vilde unde os Fred og Rolighed, saa at Farten fik gaae som før".

Peder Kyvik avslutta trykksaka si på åtte sider med å kommentera det presten hadde skrive i skriftet sitt om at fleire enn tusen menneske kunne vitna om alt det gode han hadde gjort for kyrkjelyden sin. Peder meinte talet kunne visa seg å skrumpa inn til ”en enkelt Nul med et lidet og ubetydelig Tal foran” om det verkeleg blei sett på prøve. Heilt til slutt skreiv han at av skriftet hans kunne det sjåast at kyrkjelyden berre ønskte å nyta den rett lovane gav kvar ”retskaffen Undersaat”. Peder meinte ”det ikke er Almuens Sag at ligge i bestandige Kjevlerier med sin Præst”.


Etter første gongen å ha vore for retten på tingsamlinga den 15. mars 1814, kom saka etter  utsetjing, igjen opp på Føyen skipreideting vel ein månad seinare, tysdag den 26. april. Tinget gjekk føre seg på tingstaden Leirvik, og hadde dagen før blitt opna av futen J. A. Budtz. Deretter tok sorenskrivar Lars Hess Bing over leiinga. Han hadde med seg fire lagrettemenn, alle ”nye Gaardbrugere” frå Bømlo. Nettopp denne karakteristikken av lagrettemennene fortel at posisjonen for denne tidlegare sentrale gruppa på tinget no var blitt redusert. Som domsmenn hadde dei berre formelle rettar igjen, skrivaren var i praksis einedommar. Det var slutt på at lagrettemenn kunne byggja seg opp årelang rettsleg erfaring og juridisk kunnskap gjennom å sitja nærast fast over lang tid som meddommar for skiftande sorenskrivaren. 

I tillegg til lagrettemennene, var også lensmann Hermann Johannesson Haga til stades. Tinget tok til på vanleg vis med opplesing av kongelege forordningar og plakatar for ”den tilstædeværende Almue”. Etter at dette var gjort, gjekk resten av dagen med til å ta seg av ulike forhold omkring tilsynet tinget førte med dei som var formyndarar for born og mindreårige.

Andre tingdagen tok til med den utsette saka mellom presten og Peder Kyvik. Førstnemnde hadde stemna inn 14 vitne. Dei skulle mellom anna forklara seg om kva pris dei hadde betalt for korn dei hadde kjøpt av presten. Også dette var blitt omtalt i skriftet til Peder. Han hadde der hevda at presten selde korn kvart år sjølv om han ikkje fekk offerskjeppene sine inn. Og kornsalet hadde etter Peder Kyvik si meining ikkje skjedd for ”den letteste Pris”. Dette stod han elles fast ved også etter vitneforklaringane. Han bad om å få saka utsett igjen for å prova at fattige husmenn i 1813 hadde fått kjøpa korn billegare enn hjå presten.

Injurie- eller æressaka kom opp igjen på ei ny tingsamling den 12. juli. Olsen møtte sjølv og hadde med seg ny stemning i saka. Peder Kyvik var også til stades, men hadde no skaffa seg sakførar. Prokurator Andreas Baade møtte for å føra saka hans vidare. Denne gongen enda diskusjonane på tinget med at det skulle gjerast eit nytt forsøk på forlik i saka. Dei frammøtte fekk i oppdrag til neste tingsamling i september å peika ut åtte menn frå Stord sokn og fire menn frå Valestrand. Desse skulle møta på tinget med fullmakter til å inngå forlik for dei andre.

Hausttinget for Føyen skipreide 22. september førte ikkje til noko forlik mellom dei to partane, endå om Peder erklærte at han med å gi ut forsvarsskriftet sitt ikkje hadde meint å fornærma presten. Han ville berre gjera greie for sitt forhold til presten og kva rolle han hadde hatt i dei sakene presten tok opp i sitt ”trykte Blad”. Ei forliksoppfordring som presten la fram, kunne derimot Peder ikkje gå inn på. Og dermed heldt saka fram – med 17 vitne stemna inn av Kyvik-mannen. Like fullt bad sakføraren hans om ny utsetjinga av saka etter at dei fleste av desse var avhøyrde. Han ville føra endå fleire vitne.

Den nye utsetjinga førte til at ein skreiv året 1815 då saka endeleg kom opp igjen, den 14. mars. Heller ikkje no blei ho avslutta – prokurator Baade hevde i ei ordveksling mellom han og presten på denne samlinga at det etter kvart blei mykje ”tomme Ord” i saka. Desse førte ikkje til anna enn å fylla protokollen og øva tidsspille. Presten bad likevel om endå ein gong å få saka utsett.

Endå ei utsetjing venta rettssaka etter også å ha vore føre på tinget for Føyen skipreide tysdag 2. mai 1815. Denne tingsamlinga blei halden på den vanlege tingstaden Leirvik, i gjestgjevaren Stein Rasmusson sitt hus. Georg Daniel Barth hadde alt dagen før sett tinget. Det gjorde han som konstituert fut, i staden for futen Budtz, som var på Stortinget. Først på ei ny tingsamling 12. juli blei det, etter skriftlege sluttinnlegg frå partane, bestemt at dom i saka skulle falla innan seks veker.

Først tysdag 15. august 1815 blei dommen avsagt. Det skjedde av sorenskrivaren og dei same lagrettesmennene som hadde vore med han siste gongen saka blei behandla. Desse fire meddommarane var alle frå Spissøy på Bømlo. Dommen var omfattande. Skrivaren fann gode grunnar for at Peder Kyvik hadde gitt ut eit motskrift til presten sitt. Heller ikkje om dei ulike stridsspørsmål omkring kva rettar presten hadde til ulike ytingar, fekk sokneprest Olsen særleg medhald. Han fekk til dømes påtale for at han frå preikestolen hadde sagt kva folket burde ofra. Etter lova stod det dei fritt.

Sorenskrivaren meinte i dommen at Peder Kyvik i det trykte skriftet sitt ikkje hadde bore fram noko fornærmande eller "Æreanstødende" mot presten Olsen. Han blei difor frikjent. Omtalane og uttalane dei to hadde brukt mot kvarandre, skulle gjerast makteslause og ikkje koma nokon av dei til æremink eller fornærming for framtida.

Eric Olsen må ha kjent utfallet av rettssaka mot Peder Kyvik som eit nederlag. Olsen hadde mellom anna lagt ned påstand om å få Peder dømt som "en uforskammet Løgner". Han ville vidare ha Kyvik-bonden dømt til ei åtte månader lang straff i form av opphald på tukthuset i Bergen.
 Men tapet i denne saka kom ikkje åleine over han. I ei anna sak mot ein annan Kyvik-mann, nemleg bror? til Peder, Johannes Haldorson, hadde det også enda med at Olsen trekte kortaste strået. Saka dreidde seg om ulike "Præstelige Rettigheder", slik tvisten med Peder også til dels gjorde. (fol.82b-83a) Olsen hadde dessutan endå fleire saker av same slaget gåande for retten på denne tid.

Det fanst ein ekstra grunn som gjorde nederlaget i saka mot Peder Kyvik særleg tungt for Olsen. På den ekstraordinære bededagen 18. mars 1814 i høve val av valmenn frå Stord prestegjeld til den samlinga i amtet som seinare skulle velja utsendingar til Eidsvoll-forsamlinga, opplevde Olsen at "Pluraliteten" av folket ved det han understrekar var eit fritt val, "udkaaret" Peder Haldorsen Kyvigen som den eine av desse to. Den andre utsendingen deira var futen Budtz i Kårevik.
 Den talen soknepresten heldt til folket frå preikestolen på den vanlege bots- og bededagen i 1814, la han seinare fram i saka mellom seg og Peder Kyvik. Den 11. mai 1814 kom presten med forslag til forlik i striden deira. Det ser av rettssaka ut til at Olsen sjølv såg ein samanheng mellom bededagstalen og forliksframlegget. Saka hans mot Peder Kyvik hadde tatt til på tinget berre tre dagar før bededagssamlinga i kyrkja.  

Eric Olsen og den velståande Kyvik-bonden kom også seinare til å stridast. Ti år etter rettssaka deira gjekk presten til det steg å trua Peder Kyvik og Ola Bortveit med at dei ikkje ville få koma til alters om dei let vera å kjøpa ei nattverdssalme Olsen hadde fått trykt.
 Dei to tok det opp med biskopen på visitas i 1825 om presten kunne straffa dei på ein slik måte. Bispen svara nei og Olsen måtte gå tilbake på at han hadde meint å stengja dei to ute frå alterbordet. 

� Riksarkivet: Danske kanselli – Norske innlegg, pk. 72, januar-juli 1713, dokument?*** 12. april 1713 og pk. 76, januar-juni 1715, kallsbrev 7.1.1715.


� Aaland 1933: 160ff.


� Riksarkivet: Danske kanselli – Norske innlegg, pk. 95, mai-desember 1724, kallsbrev 5. august 1724.


� Riksarkivet: Danske kanselli – Norske innlegg, pk. 135, januar-juni 1742, kallsbrev 29. juni 1742.


� Riksarkivet: Danske kanselli – Norske innlegg, pk. 167, juli-desember 1754, kallsbrev?*** 27. desember 1752.


� Riksarkivet: Danske kanselli – Norske innlegg, pk. 291, oktober-desember 1792, kallsbrev 28. desember 1792.


� Statsarkivet i Bergen: Bjørgvin biskop: Meldingar frå prostia 1762-1815, nr. 5: Hardanger og Sunnhordland prosti – legg: Innberetninger 1762-1815 Sunnhordland nr. 4-6, underlegg nr. 6: Mandtall over geistligheden og angifvelse av Deres kalds Indkomster 1757. Indberetning om geistlige suppositis 1780-1795.


� Statsarkivet i Bergen: Bjørgvin biskop: Meldingar frå prostia 1762-1815, nr. 5: Hardanger og Sunnhordland prosti – legg: Innberetninger 1762-1815 Sunnhordland nr. 4-6, underlegg nr. 6: Mandtall over geistligheden og angifvelse av Deres kalds Indkomster 1757. Indberetning om geistlige suppositis 1780-1795.


� Statsarkivet i Bergen: Bjørgvin biskop: Meldingar frå prostia 1762-1815, nr. 5: Hardanger og Sunnhordland prosti: -legg: Innberetninger 1762-1815 Sunnhordland nr. 7-8, underlegg: Antegnelse paa Provste-Visitatzerne i Sognekaldene i Aaret 1775.


� Bendixen 1904: 10. (*** -1743-omtalen, kartet til Liljenskiold!***)


� Statsarkivet i Bergen: Sorenskrivaren i Sunnhordland I.A.32: Tingbok 1723-1725, 16.4. og 11.7.1725, fol. 133b og 185b.


� Statsarkivet i Bergen: Sorenskrivaren i Sunnhordland I.A.32: Tingbok 1723-1725, 11.7. og 7.12.1725, fol. 186a-b og 228a-b.


� Statsarkivet i Bergen: Bjørgvin biskop: Meldingar frå prostia 1762-1815, nr. 5: Hardanger og Sunnhordland prosti: -legg: Innberetninger 1762-1815 Sunnhordland nr. 7-8, underlegg nr. 8: Designation over kirkerne i Sundhordlehn 1759. Indberetning om Kirkernes Tilstand 1780-1795.





� Aaland 1933: 196ff og Høyland 1973: 93ff. (*** -m.fl.??)


� Høyland 1973: 93.


� Gundersen 2004: 219. (*** Trygve Riiser Gundersen, Bondekunnskapens arkeologi, i Nytt Norsk Tidsskrift, nr. 2/2004, side 217-223.***)


� Liljewall 1995: 58, som skriv:  ”Motviljan gällde troligen inte undervisning i sig, utan snarare en kostsam skollösning som inte uppfattades som relevant.”


� Lohndal og Gullberg 1989: 2f.	(*** -primærkjelde, fundasen?***)


� Lohndal og Gullberg 1989: 3ff.


� Erich Pontoppidans Allerunderdanigst Beretning om Visitations Reyserne i Bergens Stift Anno 1749. Avskrift v/Oddvar J. Jensen og Yngve Nedrebø(?). Jfr. RA. …***


� Pontoppidan ….***: II-397f.


� Aaland 1933: 200 og Høyland 1973: 97.


� Lohndal 1993: 82.	*** -primærkjelde-tilvis.***


� Statsarkivet i Bergen: Sorenskrivaren i Sunnhordland, kopibok nr. 1, 1769-1772, brev til stiftsbefalingsmann Petersen, dat. 13. april 1769.


� Statsarkivet i Bergen: Bjørgvin biskop: Meldingar frå prostia 1762-1815, nr. 5: Hardanger og Sunnhordland prosti: -legg: Innberetninger 1762-1815 Sunnhordland nr. 1-3, underlegg nr. 2: Indberetning om Skolevæsenet 1780-1795.


� Lohndal 1993: 76.	*** -primærkjelde-tilvis.***


� Lohndal 1983: 20, som viser til brev dat. 9.4.1824 frå sokneprest Eric Olsen til prosten i Sunnhordland prosti, Christian Hertzberg.	*** ”Det mest interessante i dette brevet er kritikken av folks haldning til skulen. Soknepresten hevdar at det ikkje er dårleg råd hos allmugen, men først og fremst motvilje mot å yta noko til skulehald. Dei velhaldne klagar mest over tronge tider og lita økonomisk evne.***


� Olsen 1800: 54.


� Statsarkivet i Bergen: Bjørgvin biskop: Meldingar frå prostia 1762-1815, nr. 5: Hardanger og Sunnhordland prosti: -legg: Innberetninger 1762-1815 Sunnhordland nr. 7-8, underlegg: Antegnelse paa Provste-Visitatzerne i Sognekaldene i Aaret 1775 (v/prost Dithmar Kahrs, sokneprest Fjelberg).


� Lohndal 1992: 114ff.	(*** -primærkjelde?***)


� Digitalarkivet, Folketeljinga for Stord prestegjeld 1801. ***


� Olsen 1800: 53ff. 


� Statsarkivet i Bergen: Bjørgvin biskop: Meldingar frå prostia 1762-1815, nr. 5: Hardanger og Sunnhordland prosti: -legg: Innberetninger 1762-1815 Sunnhordland nr. 4-6, underlegg nr. 6: Mandtall over geistligheden og angifvelse av Deres kalds Indkomster 1757. Indberetning om geistlige suppositis 1780-1795.


� Olsen 1800.


� Olsen 1800: 53.


� Olsen 1800: 50f.


� Olsen 1800: 69. Tysestølen kallar Olsen ”Thyse-Støel” og omtalar staden som ”et jævnt beqvemt Plads, der ligger tæt udenfor Præstegaardens Bøe-Gierde”.


� Olsen 1800: 67.


� Omnen som Olsen nemner, kallar han ein ”Vindovn”, truleg ein bileggjaromn med skorstein: ”ovenpaa Loftet kunde anbringes en liden muret Pibe, hvor Røgen kunde have sin Gang”. ***???***


� Olsen 1800: 65.


� Olsen 1800: 71.


� Olsen 1800: 76.


� Olsen 1800: 78.


� Olsen 1800: 77.


� Nordahl Brun 1951: 37.		(*** der står latinen omsett til ”middelmådig”.***)


� Fet 1995.


� Døssland 2003.


� Statsarkivet i Bergen: … Sjæle Register over Storøens Præstegjeld, da hans Høyærværdighed Bischoppen holdt Wicitatz i Storøens Hovud Kirke Søndagen d: 16 Junj 1811. Storøens Sogn.*** Database utarbeidd av Stord bygdeboknemnd.


� Lohndal 1984: 47f.


� Statsarkivet i Bergen: … Sjæle Register over Storøens Præstegield, da hans Høyærværdighed Biskoppen Visiterede i Storøens Kirke Onsdagen d, 9de Juli Aar 1800.


� Høyland 1973: 99.


� Statsarkivet i Bergen: Stiftamtmannen i Bergen: L.nr. 696: Brev frå lokale instansar: Futen i Sunnhordland og Hardanger 1796-1797, legg 3: Januar-juni 1797.


� Haugsgjerd 1951.


� Lauvås ….. ***


� Helleland 1962:77.


� Lohndal 1993: 41f.	(*** Jfr. Dyrviks bok om fattigforordningane.***)


� Aaraas 1983: 158.	(*** Olav Aaraas, Hendingane fram til fattigforordninga for Bergen stift 1755, side 156-179 i Dyrvik, S., Oppdaginga av fattigdomen. Sosial lovgiving i Norden på 1700-talet, Oslo 1982.***)


� Aaraas 1983: 179, sjå også 173. 	(*** Aaraas også tr. Bergens hist. Skrifter, jfr. Bibsys.***)


� Lohndal 1993: 46ff. (*** -NB! Sjå side 59f om fattigkom.møte Leirvik 8.10.1838.***) 


� Sitert etter Aaraas 1983: 176, som også nemner Tysnes prestegjeld saman med Stord.  


� Statsarkivet i Bergen: Stiftamtmannen i Bergen: L.nr. 696: Brev frå lokale instansar: Futen i Sunnhordland og Hardanger 1796-1797, legg 2: Juni-desember 1796.


� Aaraas 1983: 176 skriv at ”først i 1830-åra greidde embetsmennene å tvinga gjennom 1755-forordninga” her i Stord prestegjeld – og i naboprestegjeldet Tysnes.


� Statsarkivet i Bergen: Stiftamtmannen: L.nr. 698: Brev frå lokale instansar: Futen i Sunnhordland og Hardanger juli 1799-1800, legg : Juli-desember 1799, brev dat. Kaarevigen 18.12.1799 frå H. Langsted.


� Statsarkivet i Bergen: Stiftamtmannen i Bergen, nr. 702: Brev frå futen i Sunnhordland og Hardanger, mai 1806-juli 1807: legg 1: mai-august 1806, brev dat. 31.5.1806 frå futen Budtz.


� Statsarkivet i Bergen: Stiftamtmannen i Bergen, nr. 702: Brev frå futen i Sunnhordland og Hardanger, mai 1806-juli 1807: legg …***, brev dat. Kaarevigen den 17.3.1807 frå futen Budtz.


� Statsarkivet i Bergen: Stiftamtmannen i Bergen: L.nr. 696: Brev frå lokale instansar: Futen i Sunnhordland og Hardanger 1796-1797, legg 3: Januar-juni 1797.


� Statsarkivet i Bergen: … forlikskommisjon protokoll … og Lohndal 1980.


� Høyland 1971: 33 gjengir heile påstanden i saka.


� … adressene ….: 87.


� Høyland 1971: 34.

